
Кыш келди. 

Карара турган агаштары, 

Ак кебисле јабынды. 

Агаштыҥ сары јалбырактары, 

Ак карга бастырды. 

Тоҥ јердеҥ јунлаарга, 

Ончо балдар меҥдеди. 

Капшай барып јуҥлаарга, 

Ончо балдар меҥдеди. 

Саҥ тӧмӧн учарга, 

Аткан октоҥ тӱрген болды. 

Тоолонып келип јыгыларга, 

Јымжак карга белен болды. 

 

Бӧрӱк. 

Урмат адазыныҥ бӧрӱгин алып, кийип алды. Бӧрӱкти кийип алала, 

бойын јаан кижее бодоп турды. Бӧрӱк дезе оныҥ кӧзин бӧктӧп, тумчугына 

јетире тӱжӱп келди. Оны ајаарабай туруп, Урмат тышкары чыкты. Колына 

агаш тайак алала, айылдардыҥ ортозыла базып отурды. 

Јанында јаткан айылдаш Патпанак ӧбӧгӧн, кӧзнӧктӧҥ кӧрӱп алала, 

кыйгырды: 

- Ой, сен бӧрӱк, нени кылынып туруҥ? Сен бистиҥ Урматты кайдар 

сӱӱртеп апарып јадрыҥ? 

 

Тош. 

Тап эдип алтап басканы, 

Тоҥгон тош болды. 

Табыш болып угулганы, 

Тоштыҥ кыјырты болды. 

База катап алтаганы, 

Бастразында кӧк тош болды. 



Базып туруп ичкери барганы 

Быјырада сынар тош болды. 

 

Тыҥ соок келгенде, тумчугыҥды чеберле. 

 

Сооктыҥ кылыгы. 

Чоорлок сууны кечерге, 

Чуркурап балдар барглады. 

Кедери турган кемирӱдеҥ, 

Кечип барарына кӱчсинди. 

Јуугында турган тоштоҥ, 

Јуҥлаганча кечер дешти. 

Тошто чыкан јайкынды, 

Токтош ло Сырга ајарабады. 

Јӱгӱргенче кирип барды, 

Јайкынга кире базып барды. 

Јылтыркай тошко чыканда, 

Јалбай ылтаҥду ӧдӱктери, 

Тошко јаба тоҥып барды. 

Токтош ло Сырга ыйлады, 

Тоштоҥ айрылып болбой турды. 

 

Соокту кыш узанат, 

сууларда кӱрлер тудат. 

 

Тышкаары. 

Кыш ӧй болды, је ондый да болзо, тышкаары јылу болды. Балдар 

тышкаары ойно јӱрди. Олор јаш карды болчоктоп јууп алды. Олор кардаҥ 

кижи эдип турды. Соок кардаҥ колы тоҥып турар болды. Је ондыйда болзо, 

кардаҥ эткен кижи сӱрекей јакшы болды. 



Кардаҥ эткен кижиниҥ оозында каҥза бар. Кардаҥ эткен кижиниҥ кӧзин 

кӧмӱрдеҥ эткен. 

 

Школго капшагай. 

Ӱредӱдиҥ тузалузын, 

Ончо балдар билгилезин. 

Школго капшагай барарын, 

Ончо балдар кичеензин. 

Таҥдакталып таҥ адарда, 

Тӧжӧктӧҥ капшагай туругар. 

Тамырланып кӱн чыкалакта, 

Тап турала јунуныгар. 

Книгалар салган сумкаларды, 

Капшагай барып алыгар. 

Школ ӱредӱдеҥ соҥдобозына, 

Школго капшагай барыгар. 

Ончо јаан кижилер, 

Ончозы эмди иштенип јат. 

Слердиҥ јаҥыс керегигер, 

Јакшы ӱренеринде болып јат. 

 

Оройтыды. 

Кыш келди. Ак кары тӱшти. Балдар школго базып отурды. Базып отуруп, 

јолой ойноор дешти. Јаш карла адажып ойноор дешти. Јаш карла адыжып, 

сӱрекей јуулажып тура берди. 

Бу мынайып, олор сӱрекей узак адажып јуулашты. Уч-учында школго 

барар керек деп, саназына јаҥы кирди. Школго јӱгӱрӱп келер болзо, ондо 

ӱӱредӱ башталып калган. Балдар ӱӱренип турган эмтир. 

Карла адыжып, ойногоны ол! 

 

 



Эмди канайдар? 

Бодойдыҥ бӱдӱрер ижи бар, 

Бодолгон бодойтон кереги бар, 

Бар тетрадканы бедреерге, 

Бистиҥ Бодой тура јӱгурди. 

Орын алтына кӧрзӧ, јок эмтир, 

Отургуш алтынаҥ тапады. 

Ары кӧрди, бери кӧрди. 

Анда мында јок болды. 

Арыганча ла бедренип турды, 

Арга мекези чыга берди. 

Андада таап болбой салды. 

Эмди оны кайдаҥ бедреер? – деди 

Эмди мен канайдарым? – деди. 

 

Сениҥ ижиҥ школдо. 

Бакчыбай ӧбӧгӧн колхоз правлениязыныҥ конторозында отурды. 

Конторага бир бала јӱгӱрип келди. 

– Саа не керек? Сен нениҥ учун школго барбадыҥ? 

– Мени боо энем ийди... Энем оорый берди... Мени уй сап алзын деп 

ийди… 

– Уйлар саарга ийди дийзиҥ бе? Сен капшагай школго бар. Сен јоккодо 

уйларды саап аларыбыс. Энеҥ учун уйларды саарга ӧскӧ кижи барды. Энеҥе 

онойдо айдып бар. 

– Уйларды саарга мен билерим, - ачынып туруп Јелеечи айтты. 

– Сен уйлар саар болзоҥ сениҥ учун бичикке кем ӱӱренер? Энеҥ учун 

уйлар саарга кижи табылар, сениҥ учун школго, ӧскӧ кижи ийерге јарабас. 

Школго капшагай барып, бичикке ӱӱрен деп Бакчыбай ӧбӧгӧн Јелеечиге 

айтты. 

 

 



Ӱӱренчиктер, јаан улус чилеп, ижин ӧйнде баштап турар 

керек. Ӱӱредӱде кӱн ӧткӱрбес керек. Ӱӱредӱге оройтыбас керек. 

 

Бир јалкуныҥ бичигенинеҥ. 

 

2 декабрда. 

Школго јӱрбедим. Тижим ооруган. 

 

11 декабрда. 

Час оройтыган. 

Урокко оройтыдым. 

 

17 декабрда. 

Бажым ооруган. 

Школго јӱрбедим. 

 

21 декабрда. 

Энем кайда да барган. Кабайдагы кичӱ карындажымды соодот деди. 

Школго база јӱрбедим. 

 

Амыр ла Карамыйак 

Амыр деп уулчак бойыныҥ Оймокчы деп кичӱ карындажын бичикке 

ӱӱредерине сананып алды. Оймокчы бичикке ӱӱренбезим деди. Карамыйак 

деп киске базып келеле книганыҥ страницаларына колыла тийип туру. 

Оймокчы Карамыйакты тудуп алала, книга јаар кӧргӱзӱп: – Кычыр, 

кычыр деп айдып турды.  

Карамыйак Амырдыҥ колын тырмактайла, колынаҥ ушта согылып, 

кӧзнӧктӧҥ чыгара калып, таскакка чыкты. 

Оймокчы Карамыйакка айдып туры: – Сен бичик билбес, сен бичикчи 

эмес. Амыр каткырып туруп, ого айдып туры: – Бистиҥ айылда бичик 

билбестери экӱ: сенле Карамыйак.  



Оймокчы Амыр jаар кӧрӧлӧ, jерде jаткан бичикти алала айдып туру: – Је 

бичикке ӱренип кӧрӧлик. Эмди бистиҥ айылда бичик билбестердеҥ, јаҥысла 

Карамыйак артты. 

Кышкыда 

Куйунтукту турган кейде, 

Куштыҥ јумындый ак карлар, 

Куйунтукталып учып турды, 

Кара јерге тужӱп турды. 

Кӱн эртеде туруп келзе, 

Кечеги кӱнде кара јерди, 

Куштыҥ јумындый јымжак кар, 

Кебистий бӱркӱп салтыр. 

Кӱнниҥ чогы јылытпас болды, 

Кӱндер кыска болор болды. 

Кыштыҥ корон соокторы келди, 

Кыш келгени бу болды. 

 

Мӧрӧй 

Перемен тужында Элекси айтты: 

– Мӧрӧйлӧжип кӧрӧлик, балдар. Бистер мундый молју алалык: тетрадти 

ару тударына, бичиктерди ӱспезине, урокторго оройтыбозына. 

Балдар бойы бойын мӧрӧйго кычырып турар болуп барды. 

– Мен Коляны мӧрӧйгӧ кычырып турум – деп, Кӱдер айтты: – Ол ӱредӱге 

орой келип јат. Оныҥ тетрадтары ончозы кирлӱ. Тетрадтарга черниле тӧгӱп 

јат. 

– Сен, бойыҥда ӱредӱге орой келген кӱндер бар – деп, Бакрас айтты. 

– Мен эмди мынаҥ ары ӱӱредӱге эртелеп келип турарым, тетрадты ару-

чек тударым – деп, Кӱдер айтты. Кӱдердиҥ кычырузын Коля алды. 

– Је, слердиҥ мӧрӧй договоры канайда бӱдӱп барганын бис соондо 

кӧрӧрибис – деп, балдар айтты. 



Бир ай ӧткӧн кийнинде, балдар Кӱдердиҥ ле Коляныҥ договордыҥ 

бӱткенин кӧрди. Кӱдер ӱӱредӱге бирде катап оройтыбады. Коля дезе, 

ӱӱредӱге бир катап оройтыды. Тетрадтары дезе экилезинде ару-чек эмтир. 

– Је, эмди келер, айда ӱӱредӱге мен бирде катап оройтыбазым – деп, 

Коля айтты. 

 

Кӱн кыскарып јат. 

Кӱн сӱрекей кыскара берди. Эртен тура 7 часта турар болзо карачкы. 

Тӱштиҥ 4 часта дезе, база карачкы болып јат. Кӱн бир туудаҥ орой чыгала 

удабай ла база туудаҥ ажа берет. 

Кышкыда бистер јарыткышту туруп јадрыбыс, јарыткышту кӧчӧ ичип 

турубыс. Кышкыда эҥирдиҥ узагын айдаргада болбос. 

Декабр айдыҥ 22 кӱнинде, тӱштиҥ эҥле кысказы, тӱнниҥ эҥле узуны 

болор. Тӱжи 7 час 10 минут, тӱни 16 час 50 минут. 

 

Чана. 

Чар терези кайыжыс, 

Чанабыска ол јакшы. 

Чана бычкак кийгежин, 

Чылабаска ол јакшы. 

Эки тууды ажарда, 

Эрдине сугат сурабады. 

Эбирип ойто келерде, 

Эбеш те сооду јок болды. 

 

Таап айт: 

 

Отко салза кӱйбес, 

Сууга салза чӧҥбӧс. 

 

 



Кыштыҥ шокчылы. 

(Чӧрчӧк). 

 

Кыш ончозын тоҥырарга сананды. Эҥ баштап ол куштарды тоҥырарга 

сӱрӱшти. 

Је, куштар дезе, јылу јерге учуп јана берди. Кыш куштарга једишпезин 

билип алды. 

Аҥдарга келип табарды. Бастра тууларды, ӧзӧктӧрди кар ла бӧктӧди. 

Соок ээчий – соок келди. Је аҥдар эмеш те коркыбады. Кезиги калыҥ, јылу 

тонду болды. Кажылары тереҥ ичегенине кирип алды. 

Кыш там ары ачынып, калјурады. Балыктарды тоҥырарга сананды. 

Сооктор тӱген јӱгӱрӱшкледи. Сууларды, маска ла соккондый, 

табыштанып турды. Суулар сайын, кӧлдӧр сайын кӱрлер јазады. Суулар, 

кӧлдӧр тоҥды, је тоҥгоны јаҥыс ӱстӱнеҥ болды. Балыктар суу тереҥине 

тӱшти. Ондо олорго соок эмес. 

Кыш улустарга кадылды. Соок ӱстӱне – соок ийди. Сооктор кӧзнӧкти де, 

эжикти де токылдадып турды. Улус печкезине от салды. Кышты электеп, 

јылу туразына отургылады. 

Огош балдар да сооктоҥ коркыбай јат. Олор чанала јыҥулап јат. 

Чанагаш ла јыҥулагылап јат. Кар ла адыжадылар. Кардаҥ кижи эдедилер. 

Јыҥулаар кажат эдедилер. Ол кажатка суу урадылар. Биске келип болыш – 

деп соокко кыйгырадылар. 

 

Андый- ба андый эмес пе? 

 

Печкениҥ ӱстӱнде одын јадыры, печкениҥ ичинде таадам отуры. 

Јерде печке ышталып јат. Тураныҥ ӱстӱнде печке туруп јат. 

 

Суудаҥ эткен шил 

Балдар школдыҥ јанына кардан тура эттилер. Стенезин ле јабунтузын 

эделе, ӱстӱне суудаҥ уруп ийдилер. 



Шилди недеҥ эдер? 

Шилди суудаҥ эдер деп балдар таптылар. 

– Јӱзӱн-јӱӱр ӧҥдӱ шилдер эдип аларын билеригер – деп, Окчы айтты. 

– Канайып эдер? 

– Эҥ озо сууга будыктар салала, тоҥырып алалыктар. 

Эки эски час темир таптылар. Олордыҥ кырын бӱктеп, эки учун табакка 

тӱҥей неме эдип алдылар. Олорго суу урала, бирӱӱзине кызыл будык, 

экинчизине дезе, кӧк будык салдылар. Соокко тургузып салды. 

Эртегезинде тошты кодорорго санандылар. Је тош кодорылбай турды. 

Табактарды туура кийдирдилер. Эрмектежип турганча, турадагы 

тоштыҥ алды кайыла берди. Балдар табактарды кӧмкӧрӧ салып ийерде, тош 

кодорылып тӱшти. Шилдий килеҥ тош бӱтти. 

Балдар туразыныҥ кӧзнӧктӧрин шилдеерге јӱгӱрдилер. 

 

Кажатта. 

Кедери турган кажатта, 

Кыйгы кышкы тыҥыды. 

Кажатта јуулган балдар, 

Кажаттаҥ тӧмӧн јуҥулады. 

Чолтык куйрукту тайгыл, 

Чаначыларын сӱрӱп маҥтады. 

Чанага јетпей, ӱрӱп турды. 

Чагы чыгып кыҥзып турды. 

Кажаттаҥ јуҥылыган балдардыҥ, 

Колы-јӱзи изип чыкты. 

Келип тӱшкен ак кары, 

Кызыл јӱске кайылып турды. 

Карачкы эҥир једип келди, 

Кыйгы-кышкы јок болды. 

Кажаттагы балдар таркады, 

Книгаларын алып кычырды. 



Јылытпас тон. 

Тышкаары кардаҥ эткен кижи туруп јат. 

– Бу кижи јылаҥаш туры, - деп Балыкчы айтты. 

– Ого тон кийдирзе, јылынар-ба? 

– Је, ченеп кӧрӧли. 

Балдар кардаҥ эткен кижее тон кийдирди. 

Бойлоры дезе кар ла адыштылар. Удаан адыштылар. Кардаҥ эткен 

кижизин санандылар. Јӱгӱрип келеле кӧрдилер. Тон кийдирген де болзо, ол 

ол ло бойы соок туры 

– Ба-та! Бу тон мени канайып јылыдып турган? – деп Балыкчы айтты. 

– Тон сени де јылытпаган, - деп, Сырга айтты. 

– Не керек кышкыда тон кийедилер? 

– Бойыбыстыҥ јылуубысты тудунарга кийедибис. Карган эткен кижи 

соок. Оныҥ эдинеҥ чыгар јылузы јок. 

 

Таап айт: 

Бирге катай аладым, 

Билек катай кийедим. 

 

Карлар 

Книга бичиктерин тудунып алып, 

Койончы школдоҥ јанып отурды. 

Кейде учып турган ак карлар, 

Койончыныҥ бичиктерине тӱжӱп турды. 

Куштыҥ јумындый јымжак карларды, 

Колына тудуп алза кайдар? 

Кебер бӱдӱжи кандый неме: 

Колына салып кӧрзӧ кайдар? 

Койончы алаканын јайа тутты. 

Колына тӱшкен ак карлардыҥ 

Кебер бӱдӱмин кӧрӱп турды, 



Колдыҥ јылузыла јылыдып кӧрди. 

Кебери јараш ак карлары, 

Колдыҥ алаканынаҥ јоголо берди. 

Каарлардан арткан эбеш сууды, 

Койончы кӧрӱп кайкап турды. 

 

Јыштагы аҥчылар. 

Кебизенде «Кызыл аҥчы» деп колхозтыҥ колхозчылары тереҥ кӱсте 

аҥдап барды. Јыштыҥ тайгаларында аҥдап јӱрди. 

Сӱрекей јаан кар келер болды. Аҥчылар бойыныҥ аттарын капшагай 

јандырды. Чана јазап алып аҥдап турар болды. Тайгада кар ӱстуне кар јаап 

турды. 

Аҥчылар кӧрӱп турза, јааган кар кижиниҥ бажынаҥ ажар болды. Аҥдап 

јӱрерге сӱрекей кӱч болып барды. Азык тӱлӱги эки-ӱч конокко артты. 

Аҥчылар чаналарын јазап алып, јанар дешти. Кар сӱрекей јаан болды. 

Канча тууды ажып турарга, канча сууды кечип турарга сӱрекей кӱч болды. 

Јолой келип јадарда азык тӱгенди. Кӱч-чыдалы чыгып, јӱк арайдаҥ ӧзӧккӧ 

тӱшти. Ӧзӧктӧги кар тайгадагы кардаҥ јабыс эмтир. 

Беш конып аҥчылар Кебизенге јанды. Аҥдап таап алган алузы, элбек 

болгон эмтир. 

 

Таап айт: 

Ӧзӧккӧ тӱшсе ӧлбӧс ат, 

Ӧлӧҥ берзе јибес ат. 

Тууга чыкса талбас ат, 

Талкан берзе јибес ат. 

 

Карла јуулашканы. 

Кажайып турган кажатта, 

Кардаҥ эткен тура туры. 

Кызыл јалбыш от кӱйгендий, 



Кызыл мааны ӱстӱнде туры. 

Ак кардаҥ эткен шибеезин, 

Адыжып туруп јуулап аларга, 

Айдары јок кӧп балдар, 

Айылдардаҥ келип јуулды. 

Тӧҥ јерде турган шибеезин, 

Табарып барып јуулап аларга, 

Турган балдар јазанып алды. 

Темдек сыгыткыны сакып турды. 

Бастра балдарга сыгыткы угулды, 

Бастра балдар кӧдрулӱп јӱгурди. 

Болчок ак кардыҥ окторыла, 

Бӧкӧ шибеени адып јуулады. 

 

Кардаҥ эткен совхоз 

Балдар эрмектежип алып, кардаҥ Совхоз эдер дешти. 

– Кандый Совхоз эделик – деп, Патындай сурады. 

– Кой азраар Совхоз эделик – деп, Согонок айтты. – Мениҥ энем кой 

азраар Совхозто иштеп јат. 

- Јок јылкы мал азраар Совхоз эделик – деп, Патындай айтты. – 

Айгырлар турар јылу конюшнелер эделик. Мениҥ адам Совхозто иштеп јат, 

ол анда укту јаан айгырлар азрап туру. 

Јылкы мал азраар Совхоз эдер дешти. Кардаҥ конюшнялар этти. Ол 

конюшнялардыҥ бирӱӱзинде айгырлар турар, ӧскӧлӧринде бее малла јабага-

кулун мал турар дешти 

Тудуп алган конюшнелерди айландра кардаҥ чеден этти. Чеденди 

вороталу этти. Воротазына кӧмурдеҥ бичик эдип алды. 

Ол бичикке мындый неме салды: 

 

Нӧкӧр Кировтыҥ адын аданган јылкы мал 

азраган Совхоз 



Тудуш керек. 

Андрей ла Ахмет бойы бойын билижип танышпаган улус. 

Андрей Москвада јуртап јат. 

Ол бӧс эдер фабрикте иштеп јат. 

Ахмет дезе Москвадаҥ сӱрекей  узак јерде Туркменияда јуртап јат. 

Ахмет кӧбӧҥ ӧскӱрӱп иштеп јат. 

Олор, Совет Союзтыҥ эки башка јеринде јуртагылап јат. Олордыҥ 

эрмектежип турар тилиде эки башка. 

Олор, бойы бойынаҥ сӱрекей узаакта јурттап јаткан болзо, олордыҥ 

иштеп, бӱдӱрӱп турган кереги бир јаҥыс, тудуш керек: олор бӧс иштеп 

чыгарып турган улус. 

Ахмет бойыныҥ колхозында кӧбӧҥ ӧскӱрӱп туры. Андрей дезе, 

Москвадагы фабрикте кӧбӧҥнӧҥ бӧс эдип, берип туры. 

 

Кызыл галстук. 

Јайдыҥ јылузында, кӧбӧҥ салган јалаҥдарда кӧбӧҥ быжып келер. Ол 

кӧбӧҥди јууп алар. Кӧбӧҥдӧги ӱренди башка айрып алар. Оныҥ кийнинде, ол 

кӧбӧҥди бӧс эдер фабрика јаар ийе берер. 

Бӧс эдер фабрикте, кӧбӧҥ эҥле баштап учук иирип турар машиналарга 

барат. Ол машиналарда кӧбӧҥнеҥ учук иирип слар. 

Иирип салган учугы, фабриктыҥ бӧс эдер бӧлугине кирер. Бу кӧбӧҥниҥ 

учуктарынаҥ јӱзӱн 

баазын бӧстӧр эдип алар. Ол бӧсти будыктап салар. Бӧс болып барган кӧбӧҥ 

кооперативке келер. 

Пионердиҥ мойынына таҥынып туратан Кызыл галстукты, канчала кӧп 

улус иштеди. Пионердиҥ колына киргенче, ол канчала улустыҥ колын ӧтти. 

 

Бистиҥ ончобыстыҥ ижибис јаҥыс. 

Тӱленчиниҥ адазы кооперативке барала, оноҥ кара чекпен садып 

экелди. Тӱленчи оны колго тудуп кӧрӧлӧ, адазынаҥ сурады: 



– Бу чекпенниҥ јымжагы, бооро јаскыда мениҥ азрап алган, ак 

кураганныҥ тӱгӱндий, кандый неме болып јат? 

Адазы Тӱленчиге айтты: 

– Сениҥ азрап алган курагандарыҥныҥ тӱгӱн бис јайгыда кезеле, 

кооперативка бергенис јок па? Ол тӱкти кооператив городтогы фабрикке 

ийди. Фабриктеги ишмекчилер оноҥ чекпен эделе биске ийди. 

– Койдыҥ тӱгӱнеҥ эдип турганда, бистиҥ койлордыҥ тӱги ак болгон јок 

па? – деп, Тӱленчи адазынаҥ сурады. 

– Кажы ла јерде койдыҥ тӱги башка-башка болып јат. Тӱктеҥ эдип алган 

чекпенди фабрикте јӱзӱн баазын будыкла будыктап чыгарып јат. Городтого 

фабрикте ишмекчилердиҥ де деревнеде колхозчылардыҥ да иштеп турган, 

бистиҥ ончобыстыҥ ижибис јаҥыс. 

 

Энем мергенчи. 

Бистиҥ класс колхозко экскурсияга барып келди. Ол колхозто энем ле 

адам иштеп јат. Адам аттар кийнинеҥ јӱрӱп јат. Энем уй саап јат. 

Бис јылу кажаганга киргенибис. Кажаганныҥ ичи јылу, ару, јарык эмтир. 

Анда уйлар эки јол јергелей турганын кӧрдибис. 

Бу уйлардыҥ кийнинеҥ колхозчылар јӱрӱп јат. 

Кажы ла уй саачы 12 уй саап јат. 

Уй саайтан, кӧнӧк салатан тураа кирдибис. 

Анда стенеде мындый плакат туры. 

 

Мерген ишке 

 

Плакатка коштой бичиктер кадап салтыр. 

Ол бичиктерде мергенчилердиҥ бӱдӱретен ижин бичиген. Бис 

мергенчилер, мындый керектер бӱдӱрерине молјонып турубыс, деп. 

1. Он эки уйдаҥ саап турарыбыс. 

2. Уйлардыҥ сӱдин кактай саарыбыс. 

3. Уйлардыҥ эмчегин оорытпас ару тударыбыс. 



4. Уй саар кӧнӧкти ару тударыбыс. 

5. Иште бир де кун ӧткӱрбезибис. 

6. Мерген ишке јаҥы нӧкӧрлӧр тартарыбыс. 

База мындый плакат туры: 

Уйды ару кӧнӧкко саа. 

Ару сӱттеҥ кӧп сарју чыгар. 

Мен бойымныҥ энемди кӧрӱп алдым. Ол сӱт эбирер машинанын 

јанында туры. 

Энем кайа кӧрӧлӧ мени таныйла кӱлӱмзреди. 

Бу мениҥ энем мергенчи эмтир, – деп мен санандым. 

 

Ӧдӱк кӧктӧӧр фабрика. 

Мадышев Чечеке јаҥы ботинке садып бердилер. Буушту, јып-јылтыркай 

ботинке. 

Оныҥ таманына «Скороход» деп, бичиген эмтир. Чечек энези ле 

мынайда эрмектешти: 

– Бу ботинкени кайда кӧктӧгӧн? 

– Оны «Скороход» деп фабрикте кӧктӧгӧн. 

– Бу ботинкени удаган кӧктӧгӧн бе? 

– Байла, оныҥ ӱйттерин эдерге уур болгон? 

– Бу ботинкени кӧп улус кӧктӧгӧн. Бир кижи оныҥ ӱлгӱзин салып, кезип 

јат. Ӱйттерин база башка кижи ӱйттеп јат. Машина ла ӱйттеп јат. Колго 

эдерге кӱч. Кезик улус таманын кӧктӧп јат. Кезиктери чоҥчойын. Ончо 

машина ла кӧктӧп јат. 

– Ол фабрикте кӧп ботинке, сапог кӧктӧйт бе? 

– Бастра јуртка једишсин деп, кӧктӧп јат. 

– Ишмекчилерге. Колхозчыларга, кызыл Черӱге једишсин деп кӧктӧп 

јат. 

– Ончозына сапог кӧктӧӧрине канайып чыдажып јат? 

– Сопогты јаҥыс фабрик кӧктӧп турган эмес, ӧскӧдӧ фабриктер база бар. 



Машинала иштеерге колло  

иштееринеҥ тӱрген де јеҥил де. 

 

Јаҥы турада. 

Тоботой ӧзӧктиҥ улустары колхозко киргелектеҥ озо, кӧчӱп јӱрер 

болды. Ончозы колхозко биригип алган соондо, јаҥыс јерге деревнелеп јадар 

дешти. 

Колхозчылар туралар эдер болды. Бу тураларды эдерге областагы 

башкарулар болыжып, кредит акча берди. Колхозчылар јаан, јаҥы туралар 

тудуп алды. 

Бакчабай ла Ачегер ышту айлын таштап, турага кӧчӱп, јадар болды. 

Бала-баркалу јылу, јарык турада јадар болды. Турада ышту 

айылдый эмес, тоозын-тобырак, ыш деп неме јок. Јерге отурбай, отургушка 

отруп, столдо курсак ичип турар болды. 

Эҥир кирип барганда, лампа одын кӱйдӱрӱп алала, газеттер ле книгелер 

кычырар болды. Јаҥы тураларда радио ӧткӱрзин деп, колхоз правлениядаҥ 

сураар болды. Бу ончо немелер, ышту аланчык айылда дезе јок болгон. 

 

Јаҥы јӱрӱм. 

Јаан озӧктиҥ ичинде, 

Јаҥы јӱрӱм башталды. 

Јаҥы колхоз тӧзӧлди. 

Јаан јазал башталды. 

Кӧчӱп јӱрер јадышты, 

Каруунча олор таштады. 

Колхозто ончозы јуртады, 

Кыбту туралар тутклады 

Тобыракту айылдарын чачып, 

Тураларга кӧчӱп јуртады. 

Туму-јоболдоҥ айрылып, 

Тураларда ару јуртады. 



Кирлӱ кийимдерин јунгылады, 

Кир тобырактаҥ айрылды. 

Кеен јарык тураларда, 

Кадык бойлоры јуртады. 

 

Эртечи. 

Озогы тужунда, эне болгон ӱй улустарга, балдар азраарга сӱрекей уур 

болды. 

Эртечи ӱч јашту. Энезине барып бозу кӧрӧр керек болгон. 

Эртечи ле артыргызар кижизи јок учун, оны јаҥыскан артыргысты. 

Эртечиге шалтрак берди. 

База бир болчок курут берди. 

Бойы дезе јӱре берди. 

Эртечи шалтракла ойноорго кӱӱнине тийди. 

Эртечи курудын кӱлге уймады. Оныҥ кийнинде оны јип салды. 

Кӧӧлурге келеле, кирлу суу ичип алды. Оныҥ кийнинде айак салгышка келди. 

Оноҥ бир баштык талкан чыгарды. Онызын бастра айылдыҥ ичине чачты. 

База бир баштык тус тапты. Онызын база чачып салды. Айактарды алала отко 

чачты. Кууктагы сарјуды чыгарды. Ойноорго кандый јараш неме табылды. 

Килеҥ де, јымжак та, сары да. Оны јерге тоолодып турды. Бир јердеҥ бир 

јерге јелип турды. Оны минип алган да салып турды. Куук андый кыйынга 

чыдабай, јарыла берди. 

Эртечи сарјуга бастра бойы уймалды. 

Энези келеле калактап ийди. Эртечини балдардыҥ яслязына берерге 

шӱӱнӱп алды. 

 

Колхозчы балдардыҥ яслязы. 

Эртен тура болды. Колхозчы ӱй улустар колдорында балалу ясляга 

меҥдеп басклайт. 

Олорды ак кийимду эмегендер уткуп јадылар. Олор балдарды оору 

болбозын деп ајыктап кӧрӧт. 



Оныҥ кийнинде, балдарга ару кийим кийдирледер. Балдарды кыптар 

сайын апарадылар. 

Балдарга јӱзӱн-јӱӱр ойын берип, олорды ойнодып турулар. 

Јаан балдарды бир кыпка кийдирдилер. Оогошторын база башка кыпка 

кийдирдилер. 

Курсакты столовойдо ичедилер. Курсакты јаан балдар бойлоры ичелдер. 

Обедтиҥ кийнинде уйуктайдылар. Эҥирде энелери балдарын эртенге 

јетре айлына ойто апарып турат. 

Ясляда балдар ончозы ток курсакту, су-кадык јӱрӱп јат. 

 

Карманчыныҥ карманында. 

Карманчы деген бистиҥ уул, 

Кӧрӱнген ле немени карманына сугат. 

Канча јӱзӱн шагайларды 

Карманына толтро салып алды. 

Кереги јок агаш-таштаҥ, 

Карманына батканча сугуп алды. 

Керектӱ-де болгон немени, 

Кереги јок-то болгон немени, 

Карманына ончозын сугуп турат. 

Кижее керектӱ деген немедеҥ, 

Карманчыныҥ чимиригин арчыыр плат, 

Кӱлӱк – Карманчыда јок эмтир. 

 

Наак болор керек. 

Балдардыҥ садына ойындар ийдилер: кызыл маанылар, кӱректер, база 

јаан ат. 

Оймокчы атты алала балдардаҥ туура басты. 

Балдар ойындарын таштагылады. 

Оймокчы јаар јӱгӱрӱшти. 

– Оймокчы, сен атты полдыҥ учуна чыгара божотсоҥ! 



Оймокчы атты кийнине сугала айтты: 

– Мениҥ адым. 

– Јок сениҥ эмес, - бистин ончобыстыҥ! 

Оймокчы ыйлай берди. 

– Сен, Талбак, оо тийбе. Ат оныҥ болгой. Бис бойыбыс ат эдип 

оойнорыбыс. 

– Айдарда, сен Чагандай, мында тур. Сен, Чечек, оныҥ јанына тур. 

– Сен Кӱдер ол отургуштыҥ јанына барып тур. Арткан калган ончогор 

кол тудыныгар. Кӱдерди божотпогор. Кӱдер айу болып јат. Чагандай айу, 

бистер дезе, ӱӱрлӱ мал. 

Балдар кол тудышты. 

– Амыр, Чебер турыгар. Айу келип јат. – Кӱдер огырып туруп, айландра 

јӱгӱрӱжӱп турган балдарга келип табарды. Чагандай Кӱдерди божотпой 

турды. Балдардыҥ кыйгы-кышкызы сӱреен болды. 

Оймокчы чыдажып болбоды. 

Айландра турган балдарга келди. Бербей турган адын экелип берди. 

– Мени кожо ойноорго алыгар, балдар – деп, Оймокчы айтты. 

– Је, капшагай тур, Оймокчы, оноҥ башка айуга туттырдыҥ. – Калак 

кыйгы ла Оймокчы айландра турган балдарга келди. Айу чыйрак болды. Је 

балдар оны нак кӱчи ле божотпой турды. Айу неме эдип болып албай салды. 

 

Чалкан. 

Таадак јаскыда, јерге чалкан отургусты. Кӱс келди. Отургускан чалканы, 

айдарга болбос, јаан бӱтти. Таадак чалканды јердеҥ кодоро тартып аларга 

сананды: бир тарткан болбоды, эки тарткан чыдабады. 

Келип болышсын деп, таадак јаанакты кычырып алды. Јаанак, 

таадактыҥ белинеҥ тутту, таадак чалканнаҥ тутты: бир тарткан болбоды, эки 

тарткан чыдабады. 

Келип болушсын деп, таадак јееничегин кычырып алды. Јееничеги 

јаанактаҥ тудунды, јаанак, таадактаҥ тудунды, таадак чалканнаҥ тудунды, 

бир тарткан болбоды, эки тарткан чыдабады. 



Келип болушсын деп, јееничеги Кӧстӱк деп кырса ийтти кычырып алды. 

Кӧстӱк јееничектеҥ, јееничеги јаанактаҥ тудунды, јаанак, таадактаҥ 

тудунды, таадак чалканнаҥ тудунды: бир тарткан болбоды, эки тарткан 

чыдабады. 

Келип болушсын деп, Кӧстӱк кискени кычырып алды. Киске Кӧстӱктеҥ 

тудунды. Кӧстӱк јееничектеҥ тудунды, јееничеги јаанактаҥ тудунды, јаанак, 

таадактаҥ тудунды, таадак чалканнаҥ тудунды: бир тарткан болбоды, эки 

тарткан чыдабады. 

Келип болушсын деп, киске чычканды кычырып алды. Чычкан кискенеҥ 

тудунды, киске Кӧстӱктеҥ тудунды, Кӧстӱк јееничектеҥ тудунды, јееничеги 

јаанактаҥ тудунды, јаанак, таадактаҥ тудунды, таадак чалканнаҥ тудунды: 

бир тарткан болбоды, эки тартканда, чалканды кодоро тартып алды. 

 

Куу, чортон ла рак. 

Ӧмӧлӧжип биригишкен нӧкӧрлӧрдӧ, 

Ӧмӧ-сӱме јӧби јок болзо, 

Олордыҥ баштап эткен керекте, 

Оҥдолып бӱдери јок болор. 

Куу, чортон ла рак, 

Молјолошкон кӱнде јуулды. 

Абрага салган кошты, 

Апарып јетирерине јалданды. 

Ат чылап, ӱчӱ абрага, 

Антагырлу наајылар јединди. 

Кызыл тыны кылыйганча, 

Кошту абраны тартклап турат. 

Кош салган абразы, 

Кара јердеҥ кыймыктабайт. 

Кошту абраны тартарга, 

Кӱч чыдалы једер эди, 

Куу куркуны чылаганча, 



Кейге учып   ӧрӧ тартты. 

Кургакка тартып болбос учун, 

Кара кайзырыкту чортоны, 

Кӧлӧӧн сууга былашты. 

Кӱреҥ ӧҥдӱ рак дезе, 

Кара тери чыкканча, 

Карманып тескери тартар болды. 

Ырада тартып болбой, 

Ыдырыла терези ойылды. 

Бу ӱчӱдиҥ бурулузын 

Бистер таап болбос турус, 

Тартарга јалданган абразы, 

Турган јеринде эмдигенче, 

Теҥкейгенче туруп калды. 

 

1) Рак – сууда да кургак јерде јӱрер, кызыл кайзырыкту, јылу јерде ӧзӧр аҥ. 

 

Улаачыныҥ ижи. 

Улаачы деп бала, бойыныҥ ада энезиле база јаан агыла колхозко кирди. 

Колхозто олор јаҥы јарык, ару турада јадар болды. Улаачы школдо ӱӱренер 

болды. 

Улачы школдоҥ јанып келер болзо, тураныҥ ичинде тумандый ыш туру, 

полдо дезе тӱкӱрӱк ле јӱзӱн јӱӱр тозын јадыры. 

Улаачы эжигин ачты. Јааназы адылып чыкты: 

– Сен тураныҥ јылузын не чыгарып туруҥ? 

Улаачы полдыҥ тоозын-тобрагын јалмуурла јалмаарда Јааназы айдат: 

– Сен тураныҥ ичинде не тоозын кӧдрӱп туруҥ? 

Улаачы пол јунар керек деп сӱме айтты. 

Јааназы дезе, - тураныҥ ичинде чык табылап деп, айдып туры. 

Улаачы јааназына ла ада-энезине айдып туры: 



– Тура, аланчык айылдый эмес, турада таҥкы тартпас керек, тураныҥ 

полын јунып турар керек, эжикти, ол эмезе кӧзнӧкти, эмешке ачып турар 

керек, турадагы кей, тынарга ару болзын. 

Јааназы Улаачыныҥ сӧзине сраҥай кирбес болды. 

Бир кӱн Улаачыныҥ ада-энези ле јааназы ишке баргандар. 

Улаачы школдоҥ јанып келеле, «акыр мен бистиҥ школдо чилеп, тураны 

арутап кӧрӧйин» деди. 

Стенелерде ле потолоктордогы тоозынды јалмуурла арутап алды, 

кӧзнӧктӧрин ӱлӱш бӧслӧ арчып салды. Тураныҥ полын јунып салды. 

Кӧзнӧктиҥ форточказын ачып салды. Печкениҥ јанына тоозын, тобрак 

салатан ла тӱкӱрӱп турар кӧнӧк тургузып салды. 

Јааназы јанып келди. Кирген бойынча тураныҥ ичи башкаланып 

барганын ајыктап кӧрди. 

– Бу не болып барды, бӱгӱн бисте байрам ошкош, кандый неме болды? 

Эҥирде колхоз ижинеҥ Улаачыныҥ ада-энези јанып келди, олор 

Улаачыны сӱрекей мактады. 

Улаачы дезе каткырып турды. 

– Је јаанак, мен јакшы эттим-бе, јаман эттим-бе? 

– Јаман эткен деп айдарга болбос. Бу кӱнде бисте байрам ошкош - деп, 

јааназы айтты. 

– Је, јаанак, мындый байрамды бис экӱ кӱнӱҥ сайын эдип јӱрелик, јӧп-

пе? - деп, Улаачы айтты. 

 

Колхозтыҥ кышкы ижи. 

Кышкыда колхозто иш кӧп: мал азраар керек, јаскы кыра ишке 

белетенип турар керек, - машиналар, салдалар, абралар јазап белетеп алар 

керек. Јаскы кыра чачарына, ӱрен белетеп алар керек. Мал тӧрӧп турар болзо, 

ого белетенип алар керек. Кышты эбре, одырар одын белетеп алар керек. Мал 

азраарына, јердеҥ ӧлӧҥ тартар керек. 



Јас келзе, колхозтыҥ ижинде тутак иш јок болзын. Ончозын ажындыра 

белетеп салар керек. Јаскы кыра ишке ле, јаш тужында мал кӧрӧрине белен 

болор керек. 

 

Тӱрген де јакшы да. 

Отургуштыҥ буды бийик. Олорды эмеш кыскарта кезип салайын. 

 

Эмди дезе, бу бутты, - оны база эмеш кезип салайын 

 

Эмди дезе, бу бутты. 

 

Бат- таа! Мен эмеш ле јастырганымды. 

 

Он катап кемји, 

Бир катап кес. 

 

База сӱме. 

Бир уул одындап барды. Агаштар ончозы јоон болды. Айдарда, ол 

агаштардыҥ будагын кезип, тӱжӱрӱп турды. 

Бир карагайдыҥ будагы ӧрӧ бийик болды. Ол карагайга чыкты. Арказы 

карагай јаар болып будакка отурды. Будакты кезип тӱжӱрӱп ийди. Бир будак 

оноҥ ӧрӧ бийик болды. Ол ого чыкты. Ол будактыҥ ӱстӱне карагай јаар 

баштанып отурды. Эмеш ле томырарда, јыјырай берди. Ол уул сӱӱнӱп айтты: 

– Мынаҥ ары јаантайын мынайда томырарым. Је будак сынып тӱшти. 

Уул да јерге – мач эдип, јыгылды. 

 

Бай недеҥ байып туратан. 

(Озогыда ондый болды) 

Јаман-уул деп кижиге јадарга сӱрекей кӱч те, уур да болгон. Сок јаҥыс 

уйлу болгон. Ӧскӧ азраган малы јок болгон.  Јаскыда јаҥыс уйы ӧлӱп калды. 

Азраган јаш балдары курсак јок артты. 



Аргазын тапаган Јаман-уул, Борош деген байга барды. Јайнап туруп 

байды сураар болды: 

– Азрап турган јаш балдарымды, јокту бойымды ӧлтӱрбегер, саап ичерге 

бир уй биригер, јааным! – деди. 

– Ээ, слер кижидеҥ ле аларга јӱрӱп јадыгар. Маа слердеҥ не туза бар – 

деп, Борош бай айтты. 

– Кыйышпагар, ада ӧрӧкӧн! Тӱрӱ јӱрзем, нени ле эт дезегер, кыйышпай 

бӱдӱрӱп турарым. Слердиҥ айтканыгардаҥ чыкпай јӱрерим. 

– Је кайдар база. Уланкада мениҥ бозулу уйым бар, оны саап, сӱдӱн 

ичигер. Јайгыда меге бежен буул ӧлӧҥ эдип берериҥ – деп, Борош бай айтты. 

Јыл сайын Јаман-уул, Борош байга ӧлӧҥ эдип, берип турар болды. 

Беш јылдыҥ бажында, Борош бай Јаман-уулды Мышлак јайзаҥга 

алдыртты. Он тын малымды табыштыр деди. 

– Калак, јаандарым. Кандый он тын мал болды? 

– Борош ӧбӧгӧнниҥ бозулу уйын, беш јылга туттыҥ, ол малдаҥ – мал 

ӧсти, ол малды ээзине тургуза табыштыр – деп, јайзаҥ кизиреп айтты. 

– Калак, јаандарым, јыл сайын бежен буулдаҥ ӧлӧҥ тургузып берип 

турдым, бир айга аҥныҥ чеденин туттым, аҥдап јӱрӱп 50 тийиҥ бердим, 

коркып Јаман-уул айдынды. 

– Айдынар јериҥе айдынгайыҥ, Бороштыҥ акту азрап алган малын, 

эрмек јокко табыштыр. Эки кӱнге табыштырбас болзоҥ, албанла айдап 

аларыс, бойыҥды чыбыкла кыйнарыс – деп, калјурып чыкан јайзаҥ, 

кыйгырып айтты. 

Аргазын тапаган Јаман-уул, малды экелип табыштырып берди, азраган 

балдары ла, айыл эжигине тербезендей берди. 

 

Бойыҥ билип аларыҥ. 

Колхозтыҥ кыралары кайда?  Алдынаҥ јуртап јаткандардыҥ кыралары 

кайда? Барып кӧрзӧҥ, бойыҥ билип аларыҥ. 

Барып јатсам, аттар салда тартып јат. Кыразын ӱзе сӱрӱп брааткан эмтир. 

Кыразы тил ошкош чичке, узун эмтир. 



Оноҥ ары бардым. Кӧрзӧм салданыҥ јанында, чинеези чыккан бир 

эмеген отуры. 

– Ӧбӧгӧниҥ кайда? 

– Оору. Бойым да оору. Је, сакыырга болбос. Иштенерге чыктым. 

Оноҥ ары бардым. Кериш, табыш... Бу не? 

–  Сен мениҥ кырама кийдире сӱрӱп јадыҥ! 

– Јок, сен мениҥ кырамды сӱрӱп јадыҥ! 

Оноҥ ары бардым. 

Тӧҥ јердеҥ тӧмӧн кӧрдим. Сыраҥай ӧскӧ јерге кӧргӧдий болдым. 

Андагы улус кыраны сӱрерге јаҥыла баштаган эмтир. Мындагы улус дезе, 

кыраны сӱрӱп, божодып брааткан. Анда огош, тилдий кыралар. Мында учы 

куйы јок нургуй кыра эмтир. Андагы улус бойлорыныҥ ла ижине турып јат. 

мындагылары јаҥыс јерде, јаҥыс иш эдип јат. 

Кайда, кемниҥ кыразы деп, мен бойым билип алдым. 

 

Эки колхозчы. 

Аҥчы ӧбӧгӧн колхозчы. Энчилей де ӧбӧгӧн колхозчы. 

Аҥчы ӧбӧгӧн тӱжӱне иштенип јат. Ол сӱреен кичеенип јат. Энчилей 

онойып иштенбей јат. 

Ончо улус, иштенгенинеҥ бери удай берди. Энчилей дезе, уйкудаҥ јаҥы 

ла турып јат. 

Кыраа келип, јарым час иштенеле, амырап отрып јадар. Аразында, ишке 

торт барбайтан. 

Кӱс келди. Кем кижи, канчаны иштеп алганын бергиледи. Энчилейдиҥ 

бичигинде трудо кӱни ас бичилиптир. 

– Нениҥ учун – деп, Энчилей ачынып чыкты. 

– Сен канча трудо кӱн бӱдӱрдиҥ?  Канча кӱн уйуктадыҥ? – деп, Агыди 

сурады. 

– Анда слердиҥ керегигер јок. 

Сениҥ бичигиҥде канайта бичип салган. Кӧрӱп кычырзаҥ. 

Энчилей кычырып кӧрди. 



 

Кем кӧп иштеген болзо, ол артык алатан. 

Нени иштеп алзаҥ, оны колыҥа аларыҥ. 

 

Јалкууныҥ јолы. 

Тебинип јӱрген бака – јер албас, 

Тебинип јӱрген кижи – кӱн албас. 

Иштенер кижи, ичер курсагын кӱзеер, 

Иштенбес кижи, ышту айыл кӱзеер, 

Иштенгенниҥ оозы ӱстӱ, 

Иштенбегенниҥ ичи кургак. 

 

Владимир Ильич Ленин 

Тураныҥ стенезинде кижиниҥ сӱри турат. 

– Аја, бу кижиниҥ учурын мее куучындап, бер – деп, Коля айтты. 

– Сен билериҥбе, ол кем? 

– Билерим, ол Ленин. 

– Ээ, чын! Ол Владимир Ильич Ленин. Ол бистиҥ сӱӱген, бистиҥ тӧрӧл 

башчыбыс. 

– Је, угып тур. Мен јиит болгом. Ол тужунда бис, ишмекчилерге јадарга 

коомой болгон. Иш сӱрекей уур болгон. 

Бис эртен туранаҥ ала, караҥуй тӱн киргинче иштеп турганыбыс. 

Онайып иштепте турган болзобыс, курсакты тойо јибей, торолоп јӱргенибис. 

Заводто, бистер кӧп улус иштеп туратаныбыс. Заводтыҥ ээзи, Данилов деп 

кижи болгон. 

Ол иш иштебейтен. Белин чылатпайтан. Је јаткан јадыжына, айдарга да 

болбос, сӱреен бай болгон. 

Јӧӧжӧни ол кайдаҥ алып турган? Бисте иштеп туруп, ого таап, беретен 

болдыбыс. Иш учун ол биске сӱрекей ас тӧлӧйтӧн болгон. Чын айдар болзо, 

бисти тоноп туратан болды. Бистиҥ эткен ижибис ле байып туратан. 

Даниловта завод, акча, машина бар болгон. Бисте дезе, иштеер колыбыстаҥ 



ӧскӧ неме јок болгон. Шак оныҥ учун, бис ого иш иштеерге барып 

туратаныбыс. Јаҥыс Даниловтыҥ заводында андый болгон эмес. Ончо 

фабрик-заводтордо андый ок болып турган. 

Деревнедеги крестян улуска јадарга база коомой болгон. Олордо јер ас 

болгон, помещикте дезе, јер кӧп болгон. Крестяндар помещиктерге иштеп 

туратан болды. Помещиктер бай јаткан, крестяндар дезе, јокту јаткан. 

Помещиктер ле капиталистар бирге туратан. Сурекей јаан помещик 

каан, олорло кожо бирге болгон. Ол ончозын билип, башкарып турар ээзи 

болып турган. 

Помещиктерге, капиталистарга јакшы болзын деп башкаруузын каан 

тургузуп туратан. Бу мындый башкаруудаҥ, ишмекчи ле крестяндарга јуртап 

јадарына сӱрекей уур да, кӱч те болды. 

Ленин ишмекчилердиҥ наајызы, нӧкӧри болгон. Ленин ол башкарууды 

кубултарга сананган. Иштерип турган улус, ончозы јакшы јатсын деп, 

санаган. Ленин ишмекчилердиҥ кереги учун тартыжып туратан. 

Ишмекчи учун туружатан улусты, Ленин јууп турар болып барды. Олор 

улам сайын кӧптӧп турар болды. Ишмекчилердиҥ партиязы – 

коомунистардыҥ партия тыҥып ӧзӱп турды. Тартышпаганча неме бӱдӱрӱп 

болбос деп, партия кӧрӱп турды. Ондыйын, бастра јердиҥ ишмечилери де 

билер боло берди. 

Ишмекчилер Ленинды сӱӱп турды. Помещик ле капиталистер дезе, 

Ленинды арестовать эдип, тӱрмелеп, база Сибир јерине ссылкага-да ийип 

турдылар. 

Оны, кары јажына јетре тӱрмелеерге санаган. Ленин гранды ажып, ӧскӧ 

јерге јӱре берди. Ишмекчилер мынайта этсин деп, раак јердеҥ, олорго бичик 

бичип ийип турар болды. Оныҥ кийнинде бойы келеле, тартыжу керегин 

бойы баштап, башкарып турды. 

Јуу болып турар тужында, 1917 јылда, ишмекчилер ле солдаттар каанды, 

помещиктерди, капиталистерди сӱрӱп салды. Эн баштап, јерди блаап алды. 

Оныҥ кийнинде фабрик, заводторды алала, бойыныҥ башкарузын 



тургустылар. Каан, помещик капиталистер эмес, ишмекчилер бойлоры 

Советтеринде бойлорыныҥ керектерин шӱӱжип, бӱдӱрип турылар. 

Бу керек, олорго јаҥы керек болгон. Ленин ле оныҥ партиязы, 

ишмекчилерди ол уур јол ла баштап апарды. Јӱрӱм- јадышты јаҥы јол ло 

јазаарга, ишмекчилерге болыжып турды. Бу тужында Ленин сӱрекей кӧп 

иштеп турар болды. Ленин кӧп сананар болды. Онон улам 1924 јылда, 

Ленинныҥ чинее кӱчи, тӱжӱп, оорып, ӧлӱп калды. 

Бис сӱреен комыдап, ачуландыбыс, Коля! Је, Ленин ӧлгӧн до болзо, 

оныҥ айткан сӧстӧрин бистер качанда ундутпазыбыс. Ленин ишти мынайта 

эдигер деп јакыган аайынча, бис ишти эдерге кичеенип јадыбыс. Ишти, 

јӱрӱм-јадышты јаҥы јол аайынча эдип јадыбыс. 

Ленинныҥ учурын сее школдо јетре куучындап берелдер. Мен сее јаҥыс 

катап куучындаар эмезим. Куучындаар неме, эмдиде кӧп болып јат. 

 

1924 јылда январдыҥ 21-де. 

1924 јылда январдыҥ 21 кӱнинде Владимир Ильич Ленин Москваныҥ 

јанында Горки деп деревнеде ӧлгӧн. 

Ленинныҥ сӧӧгин Москвада јууп турды. 

Корон соок.  Ороомдордо толтура улус. 

Ончозы, улу башчызы ла эзендежип аларга барып јаткандар. 

Качан Ленинныҥ сӧӧгин јууп турарда, бистиҥ ороон јуртыбыстыҥ 

бастра фабриктери заводторы сыктажып, кыйгырыжа бергендер. 

Беш минутке темир јолдордыҥ, трамвайдыҥ вогондоры барып турган 

јерине ле кенетийин токтоп барды, јойу улустыҥ ары бери базары токтой 

берди. Не ле электричестваныҥ оды ӧчӧ берди. 

Беш минутка бистиҥ бастра јерибис тым боло берди. 

Беш минутка фабрик, заводтор ӱзӱк јок сыктап кыйгырып турды. 

 

Башчыбыс ӧлди! Башчыбыс ӧлди! 

Башчыбысты! Башчыбысты јууп турубыс деп, 

Бастра ороон-јурттыҥ ичинде, 



Бар кӱчиле, ӱнгӱр сыгыткалар, 

Корон соокту кыштыҥ кейинде, 

Калыкка билдирип кыйгырып турды. 

 

Иосиф Виссарионович Сталин. 

Нӧкӧр Сталинды кем билбес? Сталинды ончо ишмекчилер ле ишмекчи 

ӱй улус билип јат. Сталинды ончо колхозчылар ла колхозчы ӱй улустар билип 

јат. Сталинды карган да, јаш та улус, ончозы билер. Сталинды орус та ӧскӧ 

дӧ национал албатылар, ончозы билип јат. Нӧкӧр Сталинды олор сӱӱп јат, 

бистиҥ тӧрӧл башчыбыс деп айдыжып јӱрет. 

Сталин – грузин укту ишмекчиниҥ уулы, оныҥ чыкан, ӧскӧн јери 

Кавказта, Грузия деп јерде болды. Каан, помещиктер ле капиталистер канча 

јӱзӱн национал укту ишмекчилерди ле крестяндарды канайда кыйнап 

шыраладып турганын, Сталин јаштаҥ ала ончозын кӧрӱп келди. Јиит 

тужынаҥ бери, Сталин кааннын башкарузыла, капиталистерле кӱрежип-

тартыжып турар болып барды. Сталин, нӧкӧр Ленин ла оныҥ нӧкӧрлӧри ле, 

ишмекчилер ле кожо болып, каанныҥ башкарузыла кӱрежип турды. Ол 

јалтанбас коркыбас кижи болды, кааннын башкарузы оны истеп некеп јӱрди. 

Сталин канча катап тӱрмеге отуруп туратан болды. Оны сӱрекей узак 

јерлерге ссылкаа да айдадып туратан болды. Ссылкадаҥ ол качып барала, 

бойыныҥ керегин база кӧнӱктирип иштеп туратан болды. 

Октябрдыҥ революциязы бӱдӱп барзын деп революцияны эдерине, 

нӧкӧр Сталин кӧп иштеп, ажындыра оны белетеп аларына кӧп иштеди. 

Октябр айда, ишмекчилер помещиктерди ле капиталистерды сӱрӱп 

алала, бойлорыныҥ совет башкарузын организовать этти. Је, помещиктер ле 

капиталистер тургуза ла ишмекчилердиҥ колына кирген эмес. Олор бойыныҥ 

башкарузын ойто эбиртип тургузарына санангандар, Ленинды ле Сталинды, 

ишмекчилерди ле крестяндарды олор кыйнап базарга санангандар. Је 

олордыҥ санаганынча болбоды. Ишмекчилер ле крестяндар, Ленин ле 

Сталинга баштадып, олор ла канча јылга кӱрежип турды, Совет башкару 

олорды јеҥип базып салды. 



Сталин, Ленин ла база ӧско нӧкӧрлӧри ле кожо јӱрӱм јадышты јаҥы јол 

аайынча јазап турды. 

Ленин ӧлди, оныҥ ижин, партия оноҥ ары кӧндӱктирипЮ иштеп туру. 

Лениннын керегин, учына јетирип бӱдурерине, Сталин бир де амыр јок 

иштеп турды. Партияныҥ ийде-кӱчиле, оныҥ башчызы ла, башкаручызы 

болгон нӧк. Сталинныҥ ийде-кӱчиле, бастра колкӱчиле јаткандардыҥ ийде-

кӱчи ле бу кийниндеги јылдарда сӱрекей кӧп иш иштелип бӱтти. 

Јаҥыдаҥ канча кӧп заводтор, фабриктер иштелип бӱдуп барды. Олордын 

ижи алдындагызынаҥ јаранып, јакшы болып барды. Крестяндар, кажылары 

озогы тужында јокту болгондор, кажылары сӱрекей коомой јӱрӱм-јадышту 

јуртап јаткандар, ӧскӧ кижилерге иш иштеп јӱргендер, эмди олор 

колхозтордо јуртап јадылар, олор ончозы нӧкӧр болып наак јӱрӱп, бойлорына 

иштеп турат, бастра јонго тузалу иш иштеп турат, бойы бойына болыжып, 

аргалу јӱрӱм-јадышту болып браадыры. Балдардыҥ да јӱрӱм-јадыжы јакшы 

болып барды. Кажыла јерде яслялар, детплощаткалар бар, ончо балдар 

бичикке ӱӱренип турат. Эмди бичик билбес кижи јок болып турар. Јаан улус 

база бичикке ӱӱренип турат. Эмди кӧп радио, кино, театр, клуб, 

библиотекалар бар. Бистиҥ ороон јуртыбыстыҥ ичинде, канча јӱзӱн укту 

национал албатылар бар орустар, украинецтер, татарлар, башкирлер, 

грузиндар, армяндар, еврейлер, ойроттор оноҥ до ӧскӧлӧри, ончозы нӧкӧр 

болып наак јуртап јадыры. 

Ӧскӧ талалардыҥ ишмекчилери, бистиҥ ороон јуртыбысты кӧрӱп, 

бистиҥ иштеп бӱдӱрип турган ижибиске ле алып турган јеҥӱлерибиске кӧрӧ 

сӱӱнӱп турулар. Ӧскӧ талалардыҥ помещиктери ле капиталистары, Совет 

башкаруды јок эдип салар санаалу јӱрет, је олор ол санаазына једип болбой 

туру. Бистиҥ ороон јуртыбысты ӧштӱлердеҥ каруулдап турган бисте сӱрекей 

кӧп бӧкӧ, кӱчтӱ Кызыл черӱ бар. Бистиҥ черӱ, сӱрекей тыҥ, мултык јепселдӱ. 

Бисте кӧп аэропландар бар. Јуулажарга бис умзанбай јадыбыс, је 

бойыбыстыҥ ороон-јуртыбысты корыырына бар кӱчибисти бастразын 

саларыбыс. 



Бистин ороон јуртыбыста јӱрӱм јадыжыбыс јаранып, јакшы болып 

барганына ончо кӧлкӱчтулер сӱӱнип туралар, олор нӧкӧр Сталинга кӱндӱлу 

јакшызын ийип турат. Је, бистер де, школ ӱӱренчиктер, бойыбыстыҥ кӱндӱлӱ 

јакшыбысты нӧкӧр Сталинга ийип турубыс. 

 

Коруда. 

Беш адатан мултыкты, 

Беш сабарга бек туткан, 

Кол кӱчтӱлердиҥ Союзын, 

Корып турган черӱчи. 

Социалист јазалды ӱретпеске, 

Совет башкаруды корурга, 

Кӧскӱр болып, кӧрӱп туры, 

Кызыл черӱчи корууда туры. 

Казыр ачап капиталистер, 

Капсап бисти јуулагажын, 

Как маҥдайга адарга, 

Кызыл черӱ бисте бар. 

Бистиҥ Совет башкару, 

Бастра јуртка јарлап туры: 

Башка јуртыҥ јеринеҥ, 

Бирде ӧлу албазыбыс, 

Бойыбыстыҥ јерибистеҥ, 

Бирде сӧӧм бербезибис. 

Јуу керекси турганыс јок, 

Јуулатырып ӧштӱге багарыбыс јок 

 

Ороон јуртыбысты корууларына, ончобыс бир кижи чилеп туруп 

кӧдрӱлуп чыгарына бис билерибис. 

 

 



Јуу тужында ийттиҥ тузазы. 

(Кызыл чӧрӱчиниҥ куучыны). 

Јууда адыжып јуулажып туры. Адыжып турарга, патрондор ончозы 

тӱгенип барды. 

Ӧштӱлердеҥ келип турган мӧндӱрдий ок ортозында, патронды, биске 

кем экелип берер. 

Бу кандый неме деп, кайкап кӧрдим. Кӧрӱп турзам, ак јалаҥныҥ ӱстӱ ле 

кандый да болчок, болчок немелер маҥтап келедири. 

- Ийттер! Ол бистиҥ ийттер эмтир! Бистер ӧлӱмнеҥ аргадандыбыс? 

Ийттер, бистиҥ казып, алган окопторго јууктап кледири. Уй мылтыктыҥ 

огы тӱшкен јерлерде јаан оролор болып барды. Ийттер олор олорды ажыра 

калып, бис јаар келип турды. 

Бир ийттиҥ кулагын ок ӱзе согып бартыр. Бирӱӱзиниҥ дезе, уй 

мылтыктыҥ огыныҥ сыныгы, будын сындырып салтыр. Ӱчинчи ийт дезе 

бӱдӱн эмтир, арыганынаҥ тыныш алынбай турдылар. 

Ийттердиҥ белине арта салып, буулап салган патронду кичинек 

арчымактарын чечип алдыбыс. 

Ийттердиҥ шыркалу јерлерин бӧс лӧ буулап салдыс. Ийттер ойто 

маҥтай берди. 

Патронды кодорып алган кийнинде, бистер сӱӱнип чыктыбыс. Эмди 

бистер, ӧштуни базарыбыс јарт деп, айдыштыс. 

Јууга јӱреримде, менде база мынды керек бар болды. 

Мен будыма шыркалаттым 

Караҥуй тӱн. Јалаҥ јерде јаҥыскан јадырым. 

Суузап турганым коркушту... Кӧрӱп турзам: узакта от кӧрӱнип туры. 

Јартла, бу бистиҥ санитарлар деп, мен билип алдым. Је менин јатканымнаҥ 

олор сӱрекей узак јерде эмтир. Мени таап албазы јарт деп, мен шӱӱп турум. 

Кенетийин кӧрӱп турзам: јалаҥ јериле кандый да болчок неме тоолонып 

кледири. Бери, мен јаар јууктап туры... Ийт эмтир... Бистиҥ санитар ийт 

эмтир... 



Ийт мен јаар маҥтап келеле, бойыныҥ белин мен јаар јууктадып туры. 

Онын белинде арчымак-сумка бар эмтир. Сумкадаҥ темир бутылканыҥ оозы 

кӧрӱнӱп туры. 

Бутылканы кодорып алала, суу ичип алдым. Суу ичип алган кийнинде, 

эмеш сергӱ болып бардым. 

Сумкадаҥ таҥу бӧс кодорып алдым, бойымныҥ шыркамды билгенинче 

таҥып алдым. Кӧдрӱнӱп алала от кӧрӱнӱп турган јери јаар араай эҥмектеп 

бардым. Ийт дезе, шыркалу улус бедрерге база маҥтай берди. 

 

Бис белен. 

Ӧлӧҥ баштай ӧрт кӱйзе, 

Ӧчӱрелик, ӱрелер! 

Ӧскӧ каанаҥ јуу келзе, 

Јалтанбыйлык, ӱрелер! 

Барга ӧлӧҥ ӧрт кӱйзе, 

Ӧчӱрелик, нӧкӧрлӧр! 

Башка каанаҥ јуу келзе, 

Јалтанбыйлык, нӧкӧрлӧр! 

 

Кышкыда кучыйактар азраары. 

Кучыйактардыҥ курсагы ток болзо, олор кыштыҥ соогына алдырбай 

турат. 

Кышкыда кучыйактар курсак јоктоҥ ӧлӱп турат. Ӧлӱп, тоҥып барган 

кучыйакты кӧрӱгер. Оныҥ куу сӧӧги ле терези артты. Ол аштап сӱрекей 

торолоп ӧлди. Кыштыҥ ӧйинде кучыйактар курсак бедрер болып, бистиҥ 

айыл јуртыбыска јууктап тӱжӱп јат. 

Шак бу тужында, бистер олорго болыжар керек. 

– Бис кучыйактарга курсактанарга столовой эдип кӧрӧлик – деп, балдар 

айдышты. 



Бир јалбак доско таап алдылар. Оны кӧзнӧктиҥ јанында кадап салгандар. 

Кӱнӱҥ сайын, ол досконыҥ ӱстӱне курсактыҥ неле артканын салып турар 

болды. 

Кучыйактар ток јӱрер болды. Олор соокко тоҥбос болды. 

 

Колхозтогы уй. 

Колхозто јаҥы, јылу потолокту кажаган эдип алдылар. 

Јаман кейди чыгара тартсын деп, потолокты ӧткӱре труба эдип салган. 

Кижее тӱҥей, малга су-кадык болорго ару кей керек. 

Кижее тӱҥей, малга јарык керек учун, стенезинде кӧзнӧк эдип салган. 

Колхозто, малды аайлу-башту азрап јат. Ӧлӧҥди бескелеп берип јат. База 

азрал свекле, јарма, кендрештиҥ шагын берип јат. 

Онын учун колхозтыҥ уйлары кӧп сӱт берип јат. 

 

Чабдар бее ле оныҥ кулуны. 

Чабдар беедеҥ кер кулун чыкты. Чабдар бее конюшняда туры, оныҥ 

кулуны дезе, јанында јадры. Кулун уйктап туры. Чабдар бее дезе, бойыныҥ 

балазын каруулдап туры. Кулун ойгонып келбезин деп, чабдар бее табыш 

чыгарбай, тым туру. 

Чабдар бее колы-будыла јерге арай базып, алтап туры. Буды-колы 

кулунына тийип барбазын деп, чеберленип туры. Энезине базып келеле, 

тумчугыла энезинин кардына тӱртӱп туры. Ол энезин эмерге јаткан эмтир, је 

јаш неме эмерге билбес эмтир. 

Чабдар бее дезе, ӧлӧҥин јип, кулун јаар кӧрӱп туры. Кер кулун эмчекти 

таап алала, эмип тура берди. Энези оны јытап эркелеп турды. 

 

Ийт ле ат. 

Алдынаҥ јаткан крестянда, 

Ат ла тайгыл бар болды. 

Ат ла тайгыл чечеркежип туруп, 

Атка, тайгыл айдып турды: 



– Ат укту кайракан сен! 

Сендий јаан абакайды, 

Сӱрӱп те салза, кем јок эди. 

Сен јокко, ээзи јадар эди. 

Кыра сӱрӱп иштенерге, 

Кӱч те неме јок эди. 

Мынаҥ башка сениҥ иште, 

Мергендӱ болгоныҥ угулды-ба? 

Мындый болгон бӱдӱжӱҥ ле 

Меге теҥдежериҥ нееҥ бар? 

Тӱндӱ, тӱштӱ амыры јок, 

Тузалу ишти бӱдӱредим, 

Узун тӱшке мал кӱдедим, 

Уйкулу тӱнде айыл кӱзедим, деди. 

Тайгылдыҥ сӧзин угуп алып, 

Табылынып туруп ат айтты: 

– Чечеркеп айткан сӧстӧриҥ, 

Чында болзо болор ок. 

Ондыйда болзо кара јерди, 

Ончозын сӱрӱп кыралабазам, 

Кӱлӱк чечен сеге мында, 

Каруулдар неме јок болор эди. 

 

Ол до иш. 

Бир ийт, бир ийтти маа айылдап кел деп, кычырды. 

– Јок, чӧлӧӧ јок. 

– Нениҥ учун чӧлӧӧ јок? 

– Эртен ээм одынга барарга јат. Мен оныла кожо озолоп маҥтап барала, 

анда эмеш ӱрер керек. 

 

 



Ӱӱредӱлу ийт. 

Јылу кӱн болды. Калбан школго тон јокко барарым деди. Энези тон 

берерде, Калбан оны албай, школго тон јокко барды. 

Тӱште сурекей јааш келди. Калбаннын энези, Калбанга тон јетирерине 

арга тапай турды. Ак-тӧш деп тайгыл-ла Калбан экӱ наак болып јатканын, 

энезиниҥ сагыжына кирди. 

Энези Калбанныҥ тонын ла курын алып, тышкары чыгала, Ак-тӧшти 

кыйгырды. Ак-тӧш маҥтап келеле, Калбанныҥ тонын јыттады. Калбанныҥ 

энези, Тонын Ак-тӧштиҥ белине арта салала, курла буулап салды. 

– Тонды, Калбанга капшагай јетрип сал – деп, Ак-тӧшкӧ айтты. 

Ак-тӧш капшагай маҥтап барды, школго јетти. Школдогы балдар, 

арчымакту ийт келип јатканын кӧзнӧктӧҥ кӧрӧлӧ, чыга јӱгӱрди. 

Калбан кожо чыкты. Калбан кӧрӱп турза, оныҥ најызы – Ак-тӧш келип 

јаткан эмтир. Маҥтап келген бойынча, Ак-тӧш балдардыҥ ортозында 

Калбанды белен таап алды. Јалганчып туруп, Калбанга келди. Калбан тнын 

чечип, кийип алды. 

– Тонды алдым деп, Калбан чаазынга бичип алала, Ак-тӧштиҥ мойнына 

буулайла, энезине ийе берди. 

 

Кандый учурал! 

 

Бу ла јӱрӱ. 

 

Эмдиле тударым. 

 

Мындый болзын дебедим. 

 

Чычкан ла эрлен. 

(модор) 

Эрлӱ болгон чычканак, 

Эрлен айлына кирип келди. 



– Јакшы айылдаш, эрленек, 

Јарлу эрмек угадыҥ ба? 

Калапту болгон кискечек, 

Кара-кула колына кирди дежет. 

Кабыра бастырар бистерге, 

Карынча амыр болор туры! 

– Кару мениҥ јаркыным, 

Калыгып тыҥ сӱгӱнбе, 

Ээн јерге иженбе – деп, 

Эптӱ карузын эрлен айтты. 

– Алып кезер экӱ бойы, 

Ал тырмактаҥ алышкажын, 

Калап шулмус киске бойы, 

Кара-куланы базар болор. 

Једим бӧкӧ киске кирези, 

Јер ӱстӱнде аҥ јок эди! 

 

Чычкан да, киске де аҥ. 

 

Ӧргӧчок. 

Ак јалаҥныҥ ортозында аттыҥ куу баш сӧӧги јатты. Ак јалаҥыла 

кемирчек-чычканак маҥтап отурды. Куу сӧӧккӧ келип кыйгырды: 

– Ӧргӧм-ӧргӧм, ӧргӧчӧк, ӧргӧдӧ кем јуртап јат? Ӧргӧчӧктӧҥ табыш 

чыкпады. 

Кемирчек-чычканак ӧргӧчӧктӧ јаҥыскан јуртап јадар болды. 

Секирип туруп баактак-бака келди. 

– Ӧргӧм-ӧргӧм, ӧргӧчӧк, ӧргӧдӧ кем јуртап јадры? 

– Мен кемирип јӱрер кемирчек-чычканак; сен кем болорыҥ? 

– Мен дезе, саста баактап јӱрер, бакачак. 

– Бери кел, кожо јадалык. 

Олор экӱ јуртап јадар болды. 



Кылчыр кӧсту койон маҥтап келди: 

– Ӧргӧм-ӧргӧм, ӧргӧчӧк, ӧргӧдӧ кем јуртап јадры? 

– Мен кемирчек-чычканак, база баактак-бакачак, сен кем болорыҥ? 

– Мен дезе куйругы јок койонок. 

– Бери кел, кожо јадалык. 

Олор ӱчӱ јуртап јадар болды. 

Тили чечен тӱлкӱнек маҥтап келди. 

– Ӧргӧм-ӧргӧм, ӧргӧчӧк, ӧргӧдӧ кем јуртап јадры? 

– Мен кемирчек-чычканак, база баактак-бакачак, база куйругы јок 

койонок; сен кем болорыҥ? 

– Мен дезе меке-билдиртпеечи. 

Олор тӧртӱ јуртап јадар болды. 

Ончозыныҥ кийнинде, аба-јыштыҥ айу јайзаҥы келип, сӱрекей тыҥ 

алгырып айтты: 

– Ӧргӧм-ӧргӧм, ӧргӧчӧк, ӧргӧдӧ кем јуртап јадры? 

– Бистер, кемирчек-чычканак, баактак-бакачак, куйругы јок койонок, 

меке-билдиртпеечи; сен кем болорыҥ? 

– Мен дезе слерди ончогорды, јаба-базаачы. 

Аттыҥ бажыныҥ куу сӧгиниҥ ӱстӱне айу отуруп алды, ӧргӧчӧктӧ јуртап 

јадаачыларды, арайла ончозын былча баспады. Арай-керей туруп, аҥдар 

айуныҥ алтынаҥ чыгып алды. 

 

Эки кӱлӱк. 

Базып отурган Баркатка, 

Билбес јерде койон тушташты. 

Бала бойымды јип салганды, 

Бу кандый аҥ болды деп, 

Баркат бала шӱӱп турды. 

Баркатты кӧрӱп алган койон, 

Бу мултыгы јок то болзо, 

Базып ӧлтӱрер аҥчы болор деп, 



Боро койон шӱӱп отурды. 

Бу эки кулӱк болгоны, 

Бойы бойынаҥ коркып туруп, 

Бар кӱчиле эки башка, 

Бойы бойынаҥ качкылады. 

 

Кышка белетенип ӧскӧ тон кийди. 

Кышка белетенип, койон јаҥы ак тонго кийнди. Јайгыдагы боро тӱк, 

койонноҥ тӱлеп тӱжӱп турат. 

Кышкыда ак кардыҥ ӱстӱнде јӱрген койонды таап аларга, кӱч Койонныҥ 

ак тӱги, койонды 

ӧлтӱрердеҥ аргадап јат. Койондо ичеен јок, ондо белетеп алган азыгы да јок. 

Је ондый неме, койонго јаан керекту эмес. Талдыҥ чобразы ла агаштыҥ 

мешкези кышты эбре јиирине тегинде једер. Калыҥ карда дезе, уйктаарга 

јылу. 

Койонныҥ коркып јӱрген немези, кыштыҥ соогы эмес, койон, 

аҥчылардаҥ, бӧӧрӱлердеҥ, тӱлкӱлердеҥ ле ӱкӱлердеҥ коркып јӱрет. 

Койонныҥ аргаданып, тынын алып турганы – ак тӱгиле узаака калып 

турары болып јат. Койон калып барала јажынып барганын белен таап албас. 

 

Маргаанын алдырды. 

Тӧӧ лӧ чычкан маргаандашты. Олордыҥ кемизи кӱнниҥ чыкканын озо 

кӧрӧр деп маргаандаштылар. 

Мен бийик. Мен бӧкӧ. Сен дезе, кичинек, кӱчиҥ јок. Сен меннеҥ, озо кӱн 

чыкканын канайып кӧрӧтӧҥ? 

Кӱн чыкканын кем озо кӧргӧнин, эртен билип аларыбыс. 

Уйуктаарга јаттылар. Тӧӧ кӱн чыгыш јаар баштанып јатты. Чычкан дезе, 

тӧӧниҥ кулагыныҥ тӧзине, кӱн ажар јаар баштанып јатты. 

Таҥ адып келди. Эмди ле кӱнниҥ чыкканын қӧрӱп ийерим, деп тӧӧ 

сананып турды. 

– Кӱн! Кӱн чыкты!  – деп чычкан чыйыктады. 



– Кайда чыкты? Сен не мекелеп турыҥ! 

Тӧӧ бут бажына турала қӱн чыгыш јаар кӧрди. 

– Кӱн ажар јаар кӧрзӧҥ. Туку, бийик ак сӱмердиҥ бажы јаар. Јалтырап 

турганын кӱнниҥ јарыгы кӧрзӧҥ. 

– Кӱнниҥ чыкканын бистиҥ јерге эҥ ле озо кӱн ажарынаҥ кӧрӧр эмтир. 

Мен дезе кӱн чыгары јаар кӧрӱп тургам – деп тӧӧ айтты. 

 

Аҥдаганы. 

Бӧрӱ аҥдаары башталды. Таҥ атту аҥчылар кыр ӧрӧ чыктылар. 

Ӧскӧлӧри капчал јерге сакуга отурып алдылар. 

Сойокко чыккан улус, бӧӧрӱлерди агартып кире бердилер. Олор 

кыйгырып та турдылар мултык та адып турдылар. 

Бӧӧрулер саҥ тӧмӧн маҥтадылар. Олор сакуда отурган улуска табарды. 

Таскулака ӱч бӧӧрӱ маҥтап јетти. 

Ой! Калак! Мени айрып алыгар! деп, Таскулак калактады. 

Адучы ӱч катап атты. Бӧрӱлердиҥ ӱчилезин јыга атты. 

Таскулака бир балулу бӧӧру тоглоно-тоглоно маҥтап келди. 

Таскулак оноҥ корколо ойто јӱгӱрди. Је кончы будакка илинеле, 

јадыктыҥ ӱстӱне јыгылды. 

– Карындаштар! Мени бӧӧрӱ јип браат. Мени айрып алыгар! – деп, 

Таскулак кыйгырды. 

Је бӧӧрӱ ӧлӧ берген јатты. Таскулак дезе калактаган, кыйгырган бойынча 

јатты. 

Ол кӱн аҥчылар 8 бӧӧрӱ атты. 

 

Койонок ло ӱкӱ. 

Кокпоҥ, кокпоҥ манычакту, 

Копыл, копыл кӧзичектӱ. 

Ак јажынай тӱгеештӱ, 

Арка борјоҥ јимектӱ. 

Кыйыр тейир будычакту, 



Кызыл јараш кӧзичектӱ. 

Тал терезин сойып јадат, 

Тату курсак эдип турат. 

Тӧргӱн јерди тӧмӧн маҥтап, 

Токтоп ондо јӱрбес болды. 

Арка јерди керий маҥтап, 

Амыр ондо јатпас болды. 

Селбер тӱктӱ сары ӱкӱ, 

Сеспес јердеҥ сезип салды. 

Койрык тумчугы корс эдет, 

Кӧс тырмагы курч турат. 

Кокпоҥ, кокпоҥ койонок, 

Кобы кечире маҥтады. 

Јелбер тӱктӱ ӱкӱчек, 

Јаба једип тудуп алды. 

Кылчыр кӧстӱ койоноктыҥ, 

Карды ого јарыла берди. 

Јараш терези јыјырт этти, 

Јиндӱ карды быјырт этти. 

 

Камду аҥдаганы. 

Куйум деп суудыҥ тожы турды. Санабас деп уул суудыҥ јанынаҥ 

јӱгӱрип келди. 

– Аја, аја! Суудыҥ јарадында камдудыҥ изи јадры, – деп, кыйгырды. 

– Кайда, кажы јанында? 

Туку! Ак кайаныҥ јанында. Адазы ла айылдаштары ак-кайа јаар 

маҥташтылар. 

Кажы кижи малта, темир курек, кабу экелди. Ајам јапкы экелди. 

Исти кӧрглеп алдылар. Эки јара бӧлиндилер. 



Бир бӧлӱги ис кӧрӱнген јердиҥ алты јанына барды. Тошты ойоло, сууга 

кабу салды. Экинчизи ӱсти јанына анайып ок иштенди. Оныҥ кийнинде 

тошты токылдадып турдылар. 

Кенетийин Санабас кыйгырды. 

– Камду туку јӱрӱ! 

Мылтык тарс этти. Камду аҥдана берди. Сӱреен јаан камду эмтир. Сыны 

сегис сӧӧм эмтир. 

 

Айу. 

Айу кӱскӱде тайганыҥ тереҥине, койу агашту, ыжык јерге кирди. Јаан 

чибиниҥ тӧзинеҥ ичеен эдерине оро казып алды. Тӧжӧк эдерге агаштыҥ 

будактарын ичеенине тажып алды. Ичеенине кирип алала, ичеениниҥ оозын 

агаш-тажыла бектеди. Ичеенде ол, тереҥ ӱйкузыла ӱйктаар болды. 

Казып алган ичеенди ак кар ӱстӱнеҥ бӧктӧп салды. Агаш ортозында јаан 

шуургандар ӧдӱп турды. Бистин айу абакай дезе, тереҥ уйкузыла уйктап 

туры. 

Јас једип келгенде, айу ичеенинеҥ чыгып туры. Бу тужында айу арык 

болор. Узун кышка уйктап, сӱрекей аштап калган. Курсак бедреп айу базып 

јӱрет. 

 

Мениҥ адымды адап бер. 

Чыйрак шулмус болгоныла, 

Чакту ӧштӱлердеҥ аргаданадым. 

Кӱн тегин ӧткӱрбей јӱредим. 

Кузук, мешкени јууп јӱредим. 

Карагай агаштыҥ бажында 

Кӧҥдӧй таап, тура эдедим. 

Јеҥестеп тураны јылулададым, 

Јалбырактардаҥ тӧжӧк эдедим. 

Јылу тӱктӱ тон кийедим. 

Јаанда сооктоҥ коркыбай јӱредим. 



Јас келгенде тӱлеп турадым, 

Јаҥы јеҥил тон кийедим. 

 

Тийиҥ. 

Тийиҥди, ол јараш аҥычакты кем билбес. Будакка отурала, кузукты 

тырс-тырс этре чертип отурат. 

Ол эмезе куйругын корчойто ӧрӧ кӧдуреле сен јаар кӧрӱп отурар. 

Бир будактаҥ, бир будакка калыырда, тийиҥ јеҥил де, ээлгек те. 

Тийиҥ кышкыда јиир курсагын белендеп турат; ол оны агаштыҥ 

кӧҥдӧйине сугат. Оны тажыган кузугы да, мешкези де бар.  Кузуктаҥ, ол 

кажы бирде, тӧрт-беш килограммга јетире тажыйт. 

Тийиҥ јайгыда коо сары болып јат. Кышкыда дезе, койу тӱктӱ, кӧк- боро 

болып јат. 

Тийиҥ бир јылда тӧрткӧ јетире тӧрӧп јат. Бир тӧрӧгӧн балдарыныҥ 

тоозы сегистеҥ ала онбешке јетре болып јат. 

Тийиҥниҥ коркышту ӧштӱзи киш болып јат. Киш тийиҥниҥ уйазына 

киреле, бастра тийиҥдерди кырып салар. 

Је тийиҥ ажандра уйазыныҥ оозына турып алгажын, киш тийиҥге 

коркушту эмес. 

Таап айт: 

Узун тыттыҥ бажында, сыдыр темичи отуры. 

 

Тийиҥ кӧчкӧни. 

Бир катап, эртен тура, бистиҥ јуртта кенетийин ийттер ӱрӱп чыкты, 

балдар табыштанып турды. Тал табыш узакка токтобой турды. 

Мен тышкары чыгала, мындый неме кӧрдим. 

Кичинек-кичинек сары аҥычактар, Аба-Тура јаар барглап јадыры. 

Олорды балдар да, ийттер де тудып турды. Је олор негеде тутурбай, 

чогылыжып барып турдылар. 

Олор кенетийин агашка, тураныҥ ӱстӱне чыгып турдылар. Бастра 

чедендерди де олор бӱркеп салтыр. 



Курдаҥ айтты: 

– Бу тийиҥ деп аҥычактар. Олор, Аба-Тураныҥ Алтын тууна кӧчкилеп 

јат. Јаскыда бистиҥ јерде қӧп соок болгон. Кузук та, чибиниҥ тоорчогы да 

бӱтпеген. 

–Ойрот јеринде, олорго јиирге курсак јок болды. Оныҥ учун олор кӧчип 

јат. 

Тӱлкӱниҥ балдары. 

Тӱлкӱниҥ тӧрт балазы кӱнниҥ чогына јылынып, агаштыҥ аразында 

ойноп, согыжып турдылар. 

Неме, тарс! – этти. 

Тӱлкӱчектер уйазы тӧмӧн калыгылай бердилер. 

Энези келер болзо, балдары јок эмтир. Энези балдарын кыйгырды. 

Балдары уйазынаҥ чыклап келди. 

Энези балдарына, чала тынду, кӱртӱк экелип берди. 

Балдарын ол кӱртӱкти тударга ӱӱретти. 

Балдары кӱртӱктиҥ ӱстӱне барглады. Олор кӱртӱкти туткылап, бойы 

бойынаҥ блаажып турдылар. Ары бери калыжып, сӱӱнижип, кӱркилдежип 

турдылар. 

Энези каруулда турды. Тӱлкӱниҥ балдары јаанап келди. 

Оныҥ кийнинде тӱлкӱ балдарын тарбаган, чычкан, койон тударга 

ӱӱредип турар болды. 

 

Арайла койондый эмес! 

Кӱреҥ тӱктӱ мекечи тӱлкӱ, 

Койонго туштажып айдып турды: 

Койонго мен тӱп-тӱҥей, 

Койонноҥ эмеш јаан дебезе, 

Куйругымды быјыраш дебезе, 

Койонноҥ керсӱ дебезе, 

Койонноҥ курч тиштӱ дебезе, 

Койонноҥ сӱмелӱ дебезе, 



Койонноҥ курч тырмакту дебезе, 

Койонноҥ бӧкӧ-кӱчтӱ дебезе, 

Койондорды јип јӱргенимди айтпаза, 

Мен сраҥайла койонго тӱҥей! 

 

Сӱмелу тӱлкӱ. 

Эмеген ӧбӧгӧн кижи јатты, 

Экилези карган болды. 

Карган ӧбӧгӧн эмегенине айтты: 

– Сен ӱске калаш быжырып сал, 

Мен балыктап барайын. 

Чараган деген балыктаҥ, 

Чанакка толтыра тудуп алды. 

Чанакка отруп барып турганда, 

Јол ичинде тӱлкӱ јатканын, 

Јажы јаан ӧбӧгӧн кӧрӱп алды. 

Чанактаҥ тӱжӱп тӱлкӱге келди. 

Чалкайто јаткан тӱлкӱзи, 

Ӧлӱп калган немедий јатты. 

– Карый берген эмегениме, 

Тонго јака табылды, -деди. 

Тӱлкӱзин алып чанакка салды. 

Тонгон бутты јылыдарга, 

Чанактагы аттаҥ озолоп басты. 

Чанакта јаткан тӱлкӱзи, 

Чанактагы балыкты билип алды, 

Чанактагы балыкты эки-јаҥыстаҥ, 

Чанактаҥ тӱжӱре таштап турды. 

Тогӱже ончозын таштап салала, 

Тӱлкӱ чанактаҥ маҥтай берди. 

Карган ӧбӧгӧн айлына јетти, 



Карган эмегенине айтты: 

- Сениҥ тоныҥды чӱмдеп эдерге, 

Сага мен тӱлкӱ экелдим, - деди. 

Эмегени сӱгӱнип сурады: 

– Экелген тӱлкӱҥ кайда? – деди. 

– Тышкары турган чанакта, 

Толтыра салган балык бар, 

Тонго јака эдер тӱлку бар. 

Тышкары чыкан эмегени, 

Турган чанакты ајыктап кӧрди, 

Толтыра салган балык тапады, 

Тонго јака эдер тӱлкӱ тапады. 

Бу тужында карган ӧбӧгӧн, 

Бажын тудуп калактады. 

Бойы отруп шӱӱнип турды: 

Ӧлгӧн деп, «чанакка салган тӱлкӱм, 

Ӧлбӧгӧн тирӱ болгон эмтир». 

Эмеген ӧбогон калактап отуруп, 

Эдер аргазын тапады. 

 

Кышты олор канайда уткуды. 

Јалбак канатту јарганат, агаштыҥ кӧҥдойине кирип јажынды. Јарганат 

агаштыҥ кӧҥдӧйине киреле, эки будыла тудунып, бажын тӧмӧн эдип, 

салактап алган, узун кышка уйктап туры. 

Сас јерге баактап јурген бакалар, јеҥеске, тереҥ кирип алала, ондо 

кышты ӧткӱрӱп јадар болды. 

Майчык бутту айу, узун јайга семирип алала, кӱскӱде ичеенге кирди. 

Јердеҥ оро казып ичеен эдип алды. Бу ичеенге кирип алала узун кышка 

уйктады. Казып алган ороныҥ ӱстӱн јаан кар бӱркӱп салды. Кар јааганынаҥ, 

ичеендеги айуга јылу болды. 



Тийиҥ ӧскӧ тонго кийинди. Уйазы јылу болзын деп, онызын јазады. 

Уйага јылу болзын деп, уйага ӱзери кургак јалбырактарла, јеҥес тажыды. 

Тӱлкӱ бойына ичеен белетеп алды. Ичеениниҥ ичинде, јымжак 

јалбырактардаҥ, јымжак тӧжӧк јазап алды. 

Ончозынаҥ коомой бӧӧрӱге болды. Корон соокту тӱнде, бӧӧрӱ ары-бери 

тенип, базып јӱрӱ. Бойыныҥ бӧӧру кожоҥын, кожоҥдоп јӱрӱ. 

 

Ак кардагы ак бичик. 

Сайму ӧбӧгӧн айылдыҥ јанында аҥдап туратан болды. Кӧбӧк деп 

Саймуныҥ јеени кожо барып аҥдап турганын кӧрӧдим деп суранып турды. 

Школдо ӱӱредӱ јок кӱнде, Сайму Кӧбӧкти кожо алып аҥдап барды. 

Ӧзӧкти ӧрӧ чыгып отуры, тӱнде кар јааган эмтир. Сайму агаш-ташты 

ајыктап базып отуры. 

– Кӧрзӧҥ, Кӧбӧк! Бу мында, идиргеннеҥ курсактанып турган 

койондордыҥ кӧбизин... 

Кӧбӧк кӧрӱп турза, койон деп неме кӧрӱнбей туры. 

– Койондор мынаҥ курсактанып турганын сен кайдаҥ билип туруҥ, 

таадам? 

– Ол јаткан исти кӧрбӧй туруҥ ба? 

Оноҥ ӧрӧ барды. Ӧзӧктиҥ бажында малдыҥ куу сеги јаткан. Кӧстӱк 

олордоҥ озо маҥтап барала, ол секке јеткен бойынча, јана болып, куйругын 

минип алып, кыҥзыды. 

Сайму оны кӧрӧлӧ айдып туры: 

– Је, не болды, Кӧстӱк? Мында боро тонду, кызыл кӧстӱ айылчылар јӱрӱ 

бе? 

– Слер, таадам, оны кайдаҥ билип туругар? 

– Мен ак кардагы, ак бичиктеҥ кычырып, оны билип турум. 

– Кандый, ондый ак кардыҥ ӱстӱне, ак бичик болды, кайда ол? 

– Бу јаҥы тӱшкен јаш карды кӧрӱп туруҥ ба? Кардыҥ ӱстӱле кандыйда 

неме барза, оныҥ изи ак карда артып калар. Ол јаткан ийтиҥ изиндий истерди 

кӧрӱп туруҥ ба? Бу ис, ийтиҥ изинеҥ эмеш јаан. Бу бӧӧрулердиҥ изи. Ол, 



карчый-терчий јаткан истери, койон боо келип барганыныҥ изи. Бу мында, 

крестер ошкош јатканы, ол кускунныҥ базып јӱрген изи. 

– Мыны слерге билерге не керек? 

– Оны ончо улус билер керек. Аҥнын изин билер болзоҥ, сен казыр 

аҥнаҥ јажынарыҥ, керектӱ аҥды, изинеҥ кӧрӱп табарыҥ. Је, айу деп аҥды 

алалык. Айуныҥ изинеҥ, сен айуныҥ барган јерин, билип аларыҥ. Айудаҥ 

коркып турган болзоҥ, ойто тескери качып барарыҥ Айу ӧлтӱрерге брааткан 

болзоҥ, оны истеп туруп, ого једижеле, ӧлтӱрӱп саларыҥ. 

Ак кардагы, ак бичикти билер улус, кандыйда јаан тайгада коркыбай 

јӱредилер. Сениҥ, школдо кычырып турган бичигиҥ чилеп, тайгада, аҥчылар 

аҥныҥ барганын ла келгенин ак кардагы ак бичиктеҥ кычырып јӱрет. 

 

Соок јерде. 

Тӱндӱк таланыҥ узак јеринде Ивка деп кичинек эскимос уулчак јуртап 

јат. Ивке, бойыныҥ кар туразында ойгонды. Туразыныҥ ичиниҥ 

талортозында казанда тюлен ддеген аҥныҥ ӱзи кӱйӱп јат. Бу от јарыкта, 

јылуда болып јат. Ивкениҥ энези ол кӱйӱп турган ӱстиҥ одында курсак 

кайнадып быжырып туру. 

Тӧжӧнип, уйктап јаткан айу терезинеҥ, Ивке тура јӱгӱрди. 

Ивке, ак-кийик терезинеҥ туйуктап кӧктӧгӧн кийимин кийип алды. 

Онызы штанын, тонын, бӧрӱгин улай јаныс эдип кӧктӧгӧн кийим болып јат. 

Ивке, туразыныҥ тере эжигин кӧдӱрӱп ийди. Бойы дезе, чичке, узун 

коридорла эҥмектеп барды. 

Ийт тураа конып, оны ээчий барды. 

Тышкары чыгып келди, тышкары соок эмтир, айландыра карачкы турган 

эмтир 

Мында кӱн, кышкыда канча-канча ай, сраҥай кӧрӱнбей јат. Је јайгыда 

дезе, кӱн канчала айга, сраҥай ашпай турат. 

Мында агаш деп неме торт јок. Оныҥ учун, Ивкениҥ адазы тураны 

кардаҥ эдип јат. јайгыда дезе терелердеҥ аланчык айыл эдип јат. 

 



Тундрада. 

Тундра деп, агажы јок јаан чӧлдий, јалаҥ јер, тӱндӱк талада, соок јердиҥ 

ыраагында, тош талайдыҥ јаказында болып јат. кыш мында сӱрекей узак. 

Кайдар ла кӧрӧр болзоҥ, бастра ак кар. 

Каа-јаа ла мында кенете агаштар ла јыраа агаш учурайт. Анда улус бойы 

бойынаҥ сурекей ураак јурттап јат. 

Тундрада јаткан улус, ак-кийик азрап јат. Ак кийик алтынаҥ бойы ла 

јеҥести кодорып јип турар. 

Јаҥыс јерде бастра јеҥести ак-кийиктер јип саладылар. 

Айдарда, ээлери ончо ак кийиктерин ээчидип алала, ӧскӧ јерге кӧчӱп 

барып турат. 

Ак кийиктерле тундраныҥ тереҥ карыныҥ ӱсти ле јорыктап јӱрет. 

Ак кийик јок болгон болзо, тундрада јурттаарга, сӱрекей кӱч болор эди. 

 

Тоштор аразында. 

Кӱнниҥ тӱндӱк талазыныҥ урагында, ӱргӱлји тошту соок талай јадып 

јат. 

Улус, ол јердиҥ аайын билип аларга сананды. Тошты оодып, јол јазап 

алар дешти. Кӧп улус, кӧп керептер суру јок јылыйды. 

Кейле учып јӱрер дирижабль деп, керепле учар дешти. Дирижабль јаан 

салкын шуурганга табарды. Дирижабль ӧлӧрине јетти. «Ӧлӱп брадыбыс, 

бисти аргадагар» - деп, олор радио ло јар сӧс ийди. 

Ӧлӱп јаткан улусты аргадаарга бистиҥ тош оодотон «Красин» деп 

пароход атанып чыкты. 

Тош оодотон пароход соок тӱндӱк таланыҥ узагына барып јат.  Кайдар 

ла кӧрзӧҥ бастра тош ло тош. 

Ары ичкеери ураган ла сайын, тош там ла калыҥжып турды. Оны 

оодорго, там ла кӱӌ болып турды. 

Тош оодор пароходтоҥ аэроплан тӱжӱрди. Аэроплан, тош јалаҥныҥ 

ӱстӱнде ӧлӱп брааткан улусты, бедреп учты. 



Барып јадала, тоштыҥ ӱстӱнде улус јатканын кӧрӱп алды: ол улус тирӱ 

эмтир. Олор кыймыктангылап јаткан. Олорго курсак таштап бергиледи. Тош 

оодотон пароходко, ол улусты капшагай аргаданар деп, радиоло сӧс 

бердилер. 

Айдарда «Красин» база ла тошты одып, бойына јол јазап турды. 

Адакы учунда «Красин» ол улуска једеле, олорды аргадап алды. 

Ол улус тоштыҥ ӱстӱне, бежен кӱнге јуук јаткан эмтир. 

 

Тӧӧ. 

Јаан ээн чӧлдӧрдӧ, суулу јерди белен таап албазыҥ. Чӧл јеринде агаш ла 

ӧлӧҥ, јаҥыс суу бар јерде ӧзӱп јат. 

Мындый чӧлдӧрдӧ јаткан улус, бойынын неле ижине, тӧӧ деп малды 

тузаланып турат. Тӧӧ деп мал, чӧл јерге јӱрерге сӱрекей чыдаҥкай. Суу, ӧлӧҥ 

јокко, ол канча кӱнге јӱрер. Тӧӧ деп мал кош тартып турат. Оны кижиде 

минип, јорыктап турат. 

Бистиҥ јерде, тӧӧ деп малды, Кош-агаш аймагында јаткан улус азрап јат. 

 

Ӱргӱлји јай турар талаларда. 

Јылды айландра јай турар талалар бар. Бу изӱ јерлерде сӱрекей јоон да 

агаштар ӧзӱп јат. Мындый јаан агаштарда, јемит ажы да јаан. Бу агаштардыҥ 

јалбырактары, јыл айландра кубулбай, кӧк туруп јат. 

Агаш ортозында куштар, јыландар база јузӱн-јӱӱр мындый аҥдар бар: 

леопард деп аҥдар, јаан (слон) деп аҥдар, кижи-кийик деп аҥдар. 

Изӱ талаларда бананы деп аш ӧзӱп јат, кофе эдер неме ӧзӱп јат, чай эдер 

агаш ӧзӱп јат. 

Де изу талалардајыл эбре јааш јаабс јерлер бар. Бу мындый јерлерде 

агаштар да, ӧлӧҥ де ӧспой јат. 

Бу јерди ээн чӧл деп айдар. Ээн чӧлде кумактаҥ башка неме јок. 

 

 

 



Јаан. 

Јаан деп аҥ, изӱ талаларда ӧзӱп јат. Бу јаан деп аҥ сӱрекей бийик сынду. 

Оныҥ эди-сӧӧгиде сӱрекей јаан. Је, бу сӱрекей јаан анды кижи колына тудуп, 

јобожыдып, ӱӱредип алып турат. Колго турган јаан деп аҥ, кижиге сӱрекей 

тузалу болып туру. Ол кандыйда уур немени тартып турат. Ого кош коштоп 

тартып турат. Бу јаан деп аҥда, сӱрекей узун хобот деп, тумчугы бар. Ол 

тумчугыла агаштарды тазылыла кодоро согып турат. Кандый уур агаштарды 

јаан тумчугыла алып, бир јердеҥ – бир јерге апарып турат. 

 

Суу кечкени. 

Аҥчылар балалу јаан деп аҥды истеп сӱрӱп отурды. Јаан деп аҥ, 

бойыныҥ балазын ээчидип алала, аҥчылардаҥ качып отурды. Аҥчылар јаан 

деп аҥды, тереҥ сууга кыстап келди. Јаан деп аҥ бойыныҥ узун тумчугыла 

балазын курчай тудуп алала, сууга кирип, сууга јӱзӱп, кече берди. Јаан деп 

аҥныҥ балазы соок суудаҥ сӱрекей коркып туратан болды. Ол сууга јӱзӱп 

кечерин билбес болды. Јаан деп аҥ бойыныҥ балазын сууга тийдирбеске, 

суудыҥ ӱстӱле тудуп, кечип отурды. 

Јаан деп аҥ, бойыныҥ балазына кару болып, оны чеберлеп турганын 

аҥчылар кӧрӱп алды. Оноҥ јаан аҥды, олор ӧлтӱрбес дешкендер. 

 

Кара-кула ла бар. 

Изӱ талаларында, агаш ортозында, кара-кула ла бар деп, аҥдар бар. Кара-

кула ла бар деп аҥдар, эт-кан јиир, сӱрекей казыр аҥдар. Кара-кула сурекей 

бӧкӧ аҥ.Кара-кула бойыныҥ алаканыла алакандаганда, буканы да јыга согып 

салар. Бар деп аҥ база сӱрекей бӧкӧ де, казыр да аҥ. 

Кара-кула бистиҥ ийтке бӱдӱштеш, бар дезе бистин кискеге бӱдуштеш, 

олордоҥ, олор канча ктап јаан болор. Бистиҥ киске чычканды кӧргӧнде 

узактаҥ калып келип, оны тудуп алат. Бу аҥдар база онойдо ок калып јурет. 

Азраган малды, бу экӱ казыр аҥнаҥ корулап алып турарына сурекей кӱч. 

 

 



Кискениҥ карындажы. 

Бакчыбайдыҥ адазы кырда койон сӱреле јанып келди. Кырда 

шӱлӱзинниҥ изи бар деди. Айылдаш улустарын айбылап алып, шӱлӱзин 

ӧлтӱрерге барды. 

Бакчыбай энезинеҥ сурады: адам, нениҥ учун учун шӱлузинди 

ӧлтӱрерине јаҥыскан барбады? 

– Шӱлӱзин деп аҥ, сӱрекей казыр аҥ, оны аҥдаарга јаҥыс кижее јеткерлӱ 

– деп, энези айтты. 

Бу кандый казыр аҥ болор деп, Бакчыбай оныҥ бӱдӱжин кӧрӧргӧ 

јилбиркеп, сакып отурды. 

Аҥчылар јанып келди. Олор јымжак ак-чокыр тӱктӱ, јаан аҥ адып 

экелди. 

Бакчыбай оныҥ тырмагын, сагалын, куйругын кӧрӱп айтты: 

– Бу бистиҥ айылдагы, ак-чоокыр кискениҥ карындажы ошкош кандый 

аҥ болды? 

 

Бистиҥ малдыҥ аҥ болгон тӧрӧгӧндӧри. 

Кеҥиниҥ совхозына келерден озо, Петя адазыла кожо городто јуртап 

јатты. Эмди Петяныҥ адазы, кой азраар совхозто иштеп туры. Петя бойы 

дезе, алтай балдарыла кожо бирге, алтай школдо ӱӱренип туры. Јыл   ӧткӧн 

кийнинде, Петя алтай балдардаҥ, алтай тилдиҥ учы-бажына ӱренип алды. 

Бир кӱн Петя балдарга куучындады: 

Город јерлерде, бу јер ӱстӱнде кандый ла аҥ кушты јууп, азрап турган 

зоопарк деп атту јерлер бар. 

– Бистер, бир кӱн ӱӱредӱчиле, ол зоопаркка экскурсияга барып, јӱзӱн 

јӱӱр аҥ куш кӧргӧнис. 

Ӱӱредӱчи бисти баштап алып, чеденде турган зубр деп аҥды кӧргӱзеле 

биске айтты: «Бу аҥ бистиҥ кандый малга бӱдӱтееш?» 

Сарлык малга бӱдӱштеш деп балдар айтты. 

База бардыс, чеденде турган зебр аҥды кӧргӱзеле айтты: «Бу не 

бӱдӱштеш?». 



– Атка бӱдӱштеш, деп, балдар айтты. Оноҥ база бардыс. 

Чеденде турган кочкор деп аҥды кӧргӱзӱп сурады. 

– Бистиҥ койдыҥ кучазына тӱҥей деп балдар айтты. 

Оноҥ бӧӧрӱлер турганына бардыс. Оны балдар кӧрӧлӧ айтты: – Ол 

бистиҥ сары тайгылга тӱҥей. Тайгыл дезе, бистиҥ најыбыс, бӧӧрӱ дезе 

бистиҥ ӧштӱбис. 

Оноҥ ары барганыбыс, кара-кула ла бар деп аҥды кӧргӧнис. 

Оны балдар кӧрӧлӧ айтты: «Бу аҥдар бистиҥ Карамыйак деп кискеге 

тӱҥей». 

Бар бойыныҥ курч тырмакту колын чеденнеҥ чыгара сунып тарты, кара-

кула дезе балдарды кӧрӱп тижин ырсайтып алып ыркыранып турды. 

Оноҥ ары барып канча јӱзӱн-јӱӱр аҥ куш кӧрдибис. Бу аҥдарда бистиҥ 

малыбыстыҥ тӧрӧгӧндӧри бар деп, балдар јанып отурып, айдыжып турды. 

 

Кичинек Том. 

Кыра чырайлу Том, 

Кӱн јылузына сӱӱнбей, 

Кунугып алган јӱрди. 

Кеен јараш ӧргӧлӧрдӧ, 

Карынду байлар јыргап туру, 

Кул болгон негралар, 

Курсак јок торолоп туру. 

Кул болып иштенген учун, 

Карынду байлар негрларга, 

Камчы чыбыгын берип туру. 

 

Карындаштарыҥды ундуба. 

Кара јӱстӱ уулына, 

Кару энези кожоҥдоды: 

«Капшагай ӧзӱп кӧр уулым, 

Карындаштарыҥ сениҥ бар. 



Адалар болбогонды, 

Уулдар эдип бӱдӱретен». 

________ 

Кӱреҥ јӱстӱ уулына 

Кару энези кожоҥдоды: 

«Капшагай ӧзӱп кӧр уулым, 

Карындаштарыҥ сенде бар. 

Олорло кожо бирге сен, 

От калапту ышка туруп, 

Ӧштӱлер ле тартыжарыҥ, 

Уйктазаҥ мениҥ уулым. 

Уйктазаҥ Ю-дзыным! 

 

Ак јӱстӱ кару уулына, 

Амадап энези кожоҥдоды: 

Канча орооныҥ јеринде, 

Кыйналып турган јадышту, 

Карындаштарыҥды ундубай јӱр. 

Олор ло кожо бирге сен, 

От калапту ышка туруп, 

Ӧштӱлерди јеҥип базарыҥ 

Уйктазаҥ мениҥ уулым, 

Уйктазаҥ мениҥ Кимым! 

 

Ойрот област. 

Јылу кӱн болды. Меес јери каранты болып барды. Школдоҥ јанган 

балдар, айылдардыҥ јанында кажатка чыкты. 

–  Таштарды јууп, Ойрот-Тура деп јер эдип ойноолык, балдар! – деп, 

Санаш айтты. 

Балдар јӧп! Јӧп! дешти. – Таштарды јууп туруп канча кӧп туралар, 

оромдор эдер болды. 



–  Мен областыҥ башкару турган јаан туразын эдедим- деп, Јыргал 

айтты. 

Таш јууп Ойрот-Тура деп јерди эдип, ойногылап турганча, тайагын 

тайанганча, Тодомой ӧбӧгӧн базып келеле, балдардаҥ сурады: 

–  Слер кандый саҥмаары башка ойын таап ойноп туругар? 

–  Бис Ойрот-Тура деп јерди эдип, ойноп турубыс – деп, Јыргал айтты. 

– Слер ондый ойынга ойноп турарда, ол Ойрот-Тура деп немениҥ 

учурын билип туругарба јок па? 

– Јок! Бис оны јакшы билип турганыс јок, слер билер болзогор биске 

куучындап биригер – деп, Аҥчы айтты. 

– Слерге эмди не? Слер ойноп та јадыгар чын иштеп те јадыгар. Бистер 

јиит јӱрерде ондый эмес болды. 

Озо, тужында, ойрот област деп неме јок болгон. Мендий улусты, каан 

бийлери ле, алтайдыҥ јайзаҥдары ла байлары билип туратан болды. 

Озо тужында бичикке, јаҥыс ла байлардыҥ уулдары ӱӱренип туратан 

болгон. Бистер дезе, олорго кул болып јӱргенибис. Тӱнде уйку јок, туште 

амыр јок байларга курсаккала болып иштеп јӱргенис. Курсактыҥ 

таштанчыларын јип, ӧдӱк тонныҥ эскизин кийип јӱргенис. 

Јайзаҥдарды ла байларды тообой барган кижини, олор, чыбыкла 

талдыра чыбыктап туратан болды. Којойымдар келип мекелеп туруп, алу 

јӧӧжӧзин тоноп-јип апаратан болгон. 

Мендий јоктулар, батрактар ӧрӧ кӱн кӧрбӧй, базынчыка јӱргенис. Эмди 

мен слерди кӧрӱп, озогызын эзеп сананганча маа, сӱрекей ачу болып јат. 

1917 јылда, орус ишмекчилер, каанныҥ ла байлардыҥ башкарузын сӱрӱп 

салды. Башкаруды ишмекчилер колына алды. Совет башкару бӱтти. 

Нӧкӧр Ленин ла нӧкӧр Сталинныҥ баштаган коммунист партия, биске 

Совет башкарулу, Ойрот област тӧзӧп берди. Кул болгон бойыбыс јайым 

Совет башкарулу јуртаар болдыбыс. 

Башкаруды јоктулар ла ортојаткандар баштаар болды. Јайзаҥдарды, 

байларды сӱрӱп, колхоз тӧзӧдибис. 



Слердиҥ эмди мынайып јадар болгонын боо келип мындый ойынга 

ойноп турганын, нӧкӧр Ленинныҥ ла Сталинныҥ биске јакшы эткени болып 

јат. 

Эмди јаҥы, јайым јӱрӱм иштеп бӱдӱрерине бистиҥ Ойрот обласка орус 

ишмекчилер сӱрекей болыжып јат. Ойрот-Тура деген јерди де бистиҥ 

колкӱчтилер олордыҥ болыжыла, коммунист партияныҥ баштаганыла иштеп 

бӱдӱрерибис. 

Је јакшы ойногор, балдар, јакшы јаҥы јурт, јаҥы Ойрот-Туралар эдерине 

ӱӱренигер, бичикке ӱӱренерине кичеегер. Јуртыбысты јарандарына јакшы 

аргалу, јыдышту јӱрӱм эдерине, бичикчи улус керек. 

 

 

Саадактар јылыйды. 

Беш јашту Кару деп уулчак, ӧкпӧлӧнип ыйлап, энезине мынайда 

куучындады: 

– Эне! Мен байа эртен тура тышкаары чыгып јӱрдим. Тураныҥ 

јабынтызыныҥ учунда илинип калган узун јараш јараш ак саадактар турган. 

Мен ол саадактарды аларга санагам. Је ол садактарды аларга барзам, 

олорды кем де менеҥ озо алып бартыр. 

Энези, кӱлӱмзреп катырала, карузын айдып берди. 

Таап айдыгар, энези уулына нени айдып берген. 

 

Јас. 

Калап соогын јайылтарга 

Кыштыҥ кӱчи чыга берди. 

Јаркын кӱнин јарыдала, 

Јаш албаныла кышты сӱрди. 

Јаш ийдези тыҥып чыкты, 

Јаман кышты чыгара сӱрди. 

Эдил кӱӱктер эдер болды, 

Экпин чанагын јайып сӱрди. 



Кыш эмдиде чиренет, 

Калјуурып јайга кимренет. 

Кеен јай кышка кӧрӧ, 

Кӧнӱ шоотла каткырат... 

 

Кӱн кожолып узап турды. 

Кӱнниҥ сайын кӱн бир эмештеҥ узап турды. Кӱн согы кожылып турды. 

Эҥиргери тоҥып турар болды. Тураныҥ јабынтыларынаҥ суу тамчылап узун 

чичке тоштор болып тоҥып турар болды. Кӱн соогы тейгежин, чичке тоштор 

кайлып јылып турар болды. 

Кӱнле сайын кӱн узап турды. 

Кыш башталып турарда тӱнниҥ эҥле узагы болып јат. Јаскаары јаар 

јайгы кӱн кыштаҥ бир эки минуттаҥ бойына блап алып узап турды. Кӱн 

кырдаҥ эмеш эрте чыгып, кырга эмеш орой ажып бадып турар болды. 

Март ай келди. Март айдыҥ 21 кӱнинде тӱш ле тӱн тӱҥейлешти. Тӱштиҥ 

узагы 12 час, тӱнниҥ узагы 12 час болды. 

 

Јас келди. 

Карачкы тӱн кыскарып турар болды, 

Кӱнниҥ кӱнге тӱш узаар болды. 

Кӱнниҥ чогы кожылып турар болды, 

Кӱнет јерлери кайылар болды. 

Јалаҥ кары кайыла берди, 

Јалаҥда толтыра, улус јӱрди. 

Јаскы ишти иштей берди, 

Јалаҥды сӱрӱп ӱрендей берди. 

Таҥдакталып таҥ атканда, 

Талтар куш эдер болды. 

Кӱреленип кӱн тийгенде, 

Кӱӱк ӱни угылар болды. 

 



Јас келип јат. 

Јас келди. Кар кайылып турды. Кырлаҥ јерлерде карантылар кӧрӱнер 

болды. 

Јолдор карара берди. Аттар, ӧскӧ дӧ малдар тӱлеп турды. 

Улус јаскы ишке белетенип турды. Салда, тырмууштарын јазадылар. 

Иштеер аттарын ӧскӧ чеденге сугала, јакшы азрап турдылар. 

Машиналарын јазаттылар. Аттардыҥ јепселин кӧктӧп јазадылар. 

Капшагай, капшагай кыраларга аш салар керек, бирде кӱн ӧткӱрбес 

керек, деп улус айдыжып јӱрди. 

Ӱренди арутап, бис белетеп алдыбыс. Је ӱрен чачар машиналарды јетре 

јазагалак. Капшагай оны јазаар керек, јаскы кыра саларында тутак јок болзын. 

Јаскыда мал тӧрӧп јат. Мал ӧзӱмин корырга кичееп турар керек. Боос 

малды тӱн тӱжиле корып турар болды. 

Јас келип јат, ончо улусты иштерине меҥдедип турды. 

Балдар бачырткаа уйалар јазадылар. База ӱрен ӧскӱрерге кайырчактар 

эдип турдылар. 

Ӱӱренниҥ јакшы ӧзӧрин ченеп кӧрдилер. 

 

Мазай апшыйак ла койондор. 

Ак тайгалардаҥ тӱшкен суулары, 

Ак јалаҥдарына јайыла берди. 

Алтайдыҥ агажын агызып турды. 

Айдарда ол орто мен, 

Ак кемеме отурып алдым, 

Одын бедреп јӱрӱп ийдим. 

Одынга јараарын тудуп турдым. 

Окпынду суу кирип турды, 

Ортолыктарды алып, кӧдӱрӱлӱп турды. 

Суу алып брааткан ортолыкта, 

Селбеҥдежип турган койондоры, 

Сууныҥ чыгарын сакып туру. 



Суудаҥ куды чыкан кӧркӱйлер, 

Сооко тонып камзыжып турды. 

Калбыр кайыкты эзип туруп, 

Койондорыма једип келдим. 

Колго туткан мал ошкош, 

Кыймык јогынаҥ јобош турды. 

Кулагынаҥ бирӱзин ала койдым, 

Кемеме салып, отыр дедим. 

Кемеге ончогор калыгар дедим. 

Кемениҥ тӱбине калып кирдилер, 

Кылчыр кӧстӱ кӧӧркӱйектер, 

Кемеге табылап отурып алды. 

Карарып кӧрӱнген ортолыкты, 

Суу чыгып, алып ийди. 

Суйман башту койондорго, 

Солым јакарууды айдып турум: 

«Мениҥ айтканымды угугар, 

Мениҥ сӧзимнеҥ чыкпагар. 

Мазай апшыйакка укур болыгар». 

Јаан сууды ӧдӱп чыктыс, 

Јаан јаратка једип алдыс. 

Кунукан јӱрӱмдӱ койондор, 

Койу арал јаар элес этти, 

Бар кӱчиле маҥташты, 

Байлу јакаруумды ээчий айттым: 

«Эм, ончогор барып јажынгар, 

Кылчык кӧзигер кӧргӱспегер. 

Ак карлу кыжында тушташсаар: 

Ак јарыка јӱргӱспезим, 

Ак терегер сойып аларга, 

Аҥтара јыгып адарым». 



Таап айт: 

 

Јортсом, јортсом изим јок, 

Кессем, кессем каны јок. 

 

Эрте чыгар чечектер. 

Кар кайылды. Јер јаҥы ла топсып кургап келди. 

Меес јерде эрте чыгар ак чечек, кӧк чечек, сары чечек анда мында 

чечектей берди. 

Олорды ээчий кобы јик, ӧзӧк јерлерде кандык база чечектей берди. 

Удабас бастра јалаҥ јажыл чоокыр кебистий болор, – деп Сӱмечи айтты. 

 

Эрте келер айылчылар. 

 

Бистиҥ јердиҥ кезик куштары ла кучыйактары кыштаарына јылу јерге 

учуп барат. Јылу келер ӧй јууктап келзе, олор тӧрӧл јерибиске келип турат. 

Кар кайылды, јас келди. Кайдала кӧрзӧ баарчык, кара бачыртка јӱрер 

болды. Олор јылу јерге кыштап, ойто јанып келди. Олор сӱрекей меҥдеп 

туруп биске келди. 

Јакшы айас кӱнде, олор бир тӱшке јӱс километр кирези учып турды. 

Чине-кӱчи чыгып, канча јӱс кӱч јолго артып, ӧлди. Чыдалдуузыла биске једип 

учып келди. 

Эмди олор амырап јӱрет. Кара јерге тӱжӱп, узун суйман тумчыгыла 

тобракты чогып јӱрет. 

Кажылары дезе уйа јазадылар. 

 

Таап айт. 

Колы јок, малтазы јок, 

тура јазап јат. 

 



 

Бистиҥ каруулчыктар. 

Аштыҥ тӱжӱмин кор јетиречилердиҥ корылап аларга биске кем 

болыжып јат? Эки канатту, суйман тумчукту бистиҥ најылар – карлагаштар, 

ӱренчилер, баарчыктар оноҥ до ӧскӧзи, олор биске боложып јат. 

Кырадагы неле ашка кор јетрип турган јӱзӱн баазын курт коҥыстарды ла 

кӧбӧлектерди олор јуда јип, олорды кородып турат. Шак бу бистиҥ 

каруулчыктарга слер кайырчактардаҥ, ол эмезе кӧҥдӧй агаштаҥ уйа јазаар 

керек. 

 

Эртен тура. 

Таҥдакталып таҥ атты, 

Тамырланып кӱн чыкты. 

Арка јердеҥ кӱӱк этти, 

Айыл сайын ыш чыкты. 

Эр улус ат улаарды, 

Эмеген улус уй саады. 

Кожоҥ салып улус јорты, 

Кой айдап уулдар барды. 

Чалын кургап јоголды, 

Чап амырап уйктады. 

Јаранып чечек јайылды, 

Јажарып ӧлӧҥ элбереди. 

Јалаҥ јаар балдар барды, 

Јакшы анда ойноды. 

 

Бир катап мекелезеҥ, экинчи катап бӱтпестер. 

Барлай деп уулчак кой кабырып јӱрди. Бӧӧрӱ! Бӧӧрӱ! Болыжыгар, деп 

бӧӧрӱ кӧргӧн болып кыйгырды. 

Эр улус јӱгӱрӱп келеле кӧрзӧ, тегин эмтир. 

Ол анайып эки, ӱч катап кылынды. 



Бир катап бӧӧрӱ чын келип табарды. 

Капшагай бери, бери келигер, бӧӧрӱ келди, - деп уулчак кыйгырды. 

Ол база ла мекелеп јаткан деп бодойло оныҥ кыйгызына улус келбеди. 

Коркор неме јок јадагай болордо, бӧӧру бастра ӱӱр койды ӱзе кырып 

салды. 

 

База балык. 

Балдар кармактарын јазап алала, сууга кармактарына барды. 

Кармактарын кӧлӧӧн сууга 

чачып, бир часка чыгара отурды – балык кармакты албай турды. 

– Је, балдар кармактарды јууп алыгар, ӧскӧ јерге барып балыктайлык деп 

Шалтырак айтты. 

Кармактарын тартып турза, кармакты кандыйда неме божотпой туры. 

Јаан балык болор деп, балдар ӧмӧлӧжип тартар болды. 

– Је, капшагай! Капшагай ончогор тартыгар деп кыйгырды. Чыгара 

тартып кӧрзӧ, кармакта эски ӧдӱктиҥ бажы илинип калтыр. База балык! – деп, 

балдар кыйгырыжып каткырышты. 

 

Колхозко кирди. 

 

Алдынаҥ јаҥыскан. 

Имериде Карајаак деп кижи болды. Карајаакты бир катап јуунга 

алдырдылар. 

– Карајаак ӧбӧгӧн, слер колхозко киригер, – деп, јуунда айдышты. 

Карајаак айтты: 

– Кандый немени сананып алганыгар. Слердиҥ колхозыгарды мен 

кайдайын. Мен бойымныҥ айлымда бойым ээленип јадым. Нени эдейин 

дезеҥ, оны эдедим. Иштезем, иштеп те турарым. Амыразам, амырап та 

турарым. 

Анайып туруп Карајаак колхозко кирбей салды. 



Јас келди. Кар кайылды. Јер карара берди. Кыралардаҥ чык эзин согып 

турды. Карајаак сары адын салдаа сукты. Кыра сӱрерге барды. 

Карајаак белине килебей албаданып кыра сӱрӱп турды. Тал тӱште, 

Чараган деп уулчагы јӱгӱрӱп 

келди. Адазына калаш экелди. База бир шил чегеен экелди. 

Сары ат дезе кол будын арайдаҥ ла кыймыктадып турды. Кышкыда 

азралы коомой болгон. Атка слам ла ӧлӧҥди тӱҥей кемјӱлӱ эдип бергендер. 

Карајаак курсактанып алала база ла иштенип јат. Сок јаҥыскан кӧп неме 

эдип албазыҥ! 

 

Колхозчыларда. 

Ол ок кӱнде колхозчылар бойыныҥ колхозындагы ижин иштеп турды. 

Колхозчылар кыраага кече эҥирде чыкты. Эртен тура тракторларла 

салдаларла кыраны сӱрӱп баштай берди. 

Јаан ак јалаҥды канча бӧлӱке бӧлӱп, оноҥ-мынаҥ он салдачылар сӱрӱп 

тура берди. Тал тӱш једип келди. Колхозчылар курсак ичерге барды. 

Колхозчылардыҥ казанчызы канча јаан казандарга јӱзӱн-јӱӱр курсак 

кайнадып белетеп салды. Курсактанып алала, кыраны сӱрӱп турарын базала 

баштай берди. Эртен тура јаткан сары јалаҥ эҥиргеери тудуш карара берди. 

Канча кӧп тырмушчылар оны тырмаарга чыкты. Олорды ээчий ӱрен чачар 

тӧрт машина чыгып, кыраны ӱрендеп турды. 

___________ 

Јай ӧдӱп барды. Карајаактыҥ салган кыразында аш сӱрекей коомой 

чыкты. Колхозтыҥ салган кыраларда аш сӱрекей јакшы болды. Колхозто 

иштиҥ јакшызын ла јеҥил болгонын Карајаак кӧрӱп алды. 

Јаскаары јаар Карајаак колхозко кирди. 

 

Јонныҥ јӧӧжӧзи учун. 

 

Колхозто чачарга ӱрен белендеп алдылар. Ӱренди амбарга урала, 

Карадай ӧбӧгӧнди каруулдадып салдылар. 



Бай кулактар колхозтыҥ ӱренин уурдап алала, колхозтыҥ керегин 

тутадарга санадылар. 

Карадай ӧбӧгӧн амбардаҥ кыйзын деп нени эдер керек? карадайдыҥ 

туразына ӧрт салар деп шӱӱжӱп алдылар. Јонныҥ јӧӧжӧзин таштайла, байла 

бойыныҥ байла бойыныҥ јӧӧжӧзин аргадаар болор деп шӱӱшти. 

Шӱӱшкен аайынча кылынып салдылар. Карадай каруулда турды. 

Тӱн. Айландра тым. 

Деревнеде табыш угылды. Ӧрт чыкканын кӧрди. Улус јӱгӱрӱжӱп јат. 

- Карадай! Сениҥ тураҥ кӱйип јат. Капшагай јӱгӱрзеҥ 

Је, Карадай јеринеҥ кыймыктабай јат. Ӧштӱлерде эмдел болды. Карадай 

ӧбӧгӧн бойыныҥ јӧӧжӧзин аргадаарга барбады. Оныҥ не ле јӧӧжӧзи ӱзе ӧрткӧ 

кӱйип калды. Колхозтыҥ ӱренин дезе Карадай аргадап алып калды. 

Колхоз Карадай ӧбӧгӧнгӧ сый берди. Колхоз Карадай ӧбӧгӧнгӧ јаҥы 

тура тудуп берди, бастра биле балазына јаҥы кийим берди. 

 

Колхозчылардыҥ кожоҥы. 

Комургай бажы не чолтык: 

Койон кыйган болбос по? 

Колхозтыҥ ижи не уйан: 

Кулактар кирген болбос по? 

Балтырган бажы не сары: 

Корон чалын тӱшкен бе? 

Мал ӧзӱми не тутак: 

Байлар колы тийген бе? 

 

Сӧстӧри ле керектери. 

Бистиҥ иштеп бӱдӱрип турган, јаҥы јӱрӱм-јадышты тутадып, ӱреп 

саларына, бистиҥ ӧштӱлери бар кӱчине албаданып турат. Кажы бирде 

байлар-кулактар билдирбезинеҥ колхозко кирглеп турат. Колхоз ижине кӧп 

иш эдер болып, олор ӧнӧтийин колхозтыҥ членине кирип турат. 



Кададак деп кулак колхозтыҥ амбарларын башкарарга турды. Јуунда ол 

мынайда айтты: 

– Колхозтыҥ ажы сӱреен бӱтсин деп кичеер керек. кыраларды тирӱ 

јакшы ӱрен ле ӱрендеер керек. 

Бойы дезе нени эдип јат? 

Мен, арулаган ӱренине от ӧлӧннеҥ кожып салайын.  Кыраларды от 

ӧлӧҥдӱ ӱрениле ӱрендеп јӱрзин, аштыҥ тӱжими коомой болзын. 

Аймырак деп кулак колхозтыҥ аттарын кӧрӧр керекке турды. Ол 

колхозто айдып турды: 

Колхозтыҥ аттары семис болор керек. Кӧрӱмјилӱ иш эдерге белен болор 

керек. 

Бойы дезе нени эдип јат? Аттарды коомой азрап јат. Аттарды ӧйинде 

сугарбай, чала была сугарып јат. Суланы уурдап јат. Аттар арып коомойтып 

барды, ол дезе ого сӱӱнип туры. 

Карман деп кулак трактор башкарар керекке турды. Оныҥ сӧстӧри: 

– Кыраны эжилӱ, ӧйине јетирбей озолоп сӱрӱп божодып саларыс. 

Бистиҥ бригада мергенчи болып јат. 

Бойы дезе нени эдип јат? Аразында трактордыҥ эреезинин, ол эмезе 

гайказын ушта согып алып јӱрет. Оныҥ учун трактор ӱрелип калатан. 

Иштенип болбой барып турат. Иш ӱзӱктелип барат. Эжилӱ ӧйне иш бӱтпей 

барат. 

 

Колхозто болгоны. 

Аттар кӧрӧр кижи сары таҥда аттарга сула берерге барды.  Сӱреен јакшы 

талдама аттар турган јерлер куру эмтир. Корондоткон ийттер ӧлӱп калган 

јадыры. 

Бисти божоттылар! Талдама аттарды уурдай бердилер – деп бажынаҥ 

тудунып калактады. 

Колхозчылар јуулыжып келди. Нени эдер? 

Председатель Тойлош ло Тантыбарды боородоҥ сезип турган. Олор 

колхозко кирген де болзо, туйукадаҥ колхозтыҥ керектерин айткылап 



туратандар. Колохозтыҥ кереги коомой болгондо, олор сӱӱнӱшкилеп 

туратан. 

Председатель эки кижилӱ Тойлошко келди. Тойлош ӱйде јок эмтир. 

Олор Тантыбарга кирди. Тантыбар да айылында јок болтыр. Бат таа кандый 

керек. Талдама аттар јок. Тойлош та јок. Тантыбар да јок. 

Тинтӱ боло берди. Јаан удабады. Тантыбар ла Тойлошты таап алдылар. 

Олор ло кожо аттарды таап алдылар. Тантыбар ла Тойлош озодо байлар 

болгон деп јартына чыкты. 

Аттарды колхозко ийе бердилер. Тойлош ло Тантыбарды јаргаа 

бердилер. 

 

Уурчы кижиниҥ бӧрӱги кӱйӱп јат. 

Бир деревнеде крестянныҥ акчазы јылыйып барды. Крестяндар јуулып 

алала, уурчыны кайдаҥ табар деп шӱӱп турды. Кенетийин бир кижи тыҥ 

кыйгырды: 

– Карындаштар, уурчы кижиниҥ бӧрӱги кӱйӱп јат! 

Бир уул дезе, тургузала бӧрӱгин колго алып кӧрди. Бу кижи уурчы деп, 

ончозы билип ийди. Ол ӧйдӧҥ бери, уурчы кижиниҥ бӧрӱги кӱйӱп јат, деп 

айдыжып турар болды. 

 

Кӱндӱлей байрамда. 

Кӱндӱлей бойыныҥ ӱренчик балдарыла Кызыл черӱди уткуурга, јолго 

чыкты. 

Аэроплан учклады. Комыс ойногоныныҥ табыжы угулды. Атту да, јойу 

да чёрулер барглады. Јаан мултыктар, танкалар јылглады. Ончозы «ура» 

дежип кыйгырдылар. Кӱндӱлей дезе ончозы ла кожо тӱҥей кыйгырып турды. 

Кызыл черӱ ого сӱреен јарады. 

 

Парад. 

Кӱӱлт коркуш табыжыла, 

Кызыл черӱ пехот базат, 



Ӧткӱн оныҥ табыжына, 

Ӧштӱлер балтыры тырлаш турат. 

Оны ээчий таҥ аттулар, 

Огодо болзо кем једижер? 

Оны ээчий уй-мылтыктар, 

Ойын јепсел эмес болор. 

Кызыл таҥдак, кӧк теҥери, 

Кыркырап шу...шу... шуулайт. 

Эптӱ јӧптӱ ончо балдар, 

Эбирилип ончозы оны кӧрӧт. 

Ак булутыҥ алдыла, 

Аэроплан атту куштарыла 

Учаачылар учкылайт, 

Учы бажы кӧрӱнбейт. 

Ол ончозы – ишмекчилер, 

Ол ончозы – крестяндар. 

ССРСоюзты коруларга, 

Ончолры бирге турар. 

 

Баштапкы май. 

Табыжы кирелӱ оромдоры, 

Табыштанып чыгып кӱӱлеп турды. 

Тоозына чыкпас албатызы, 

Табышту оромыла базып турды. 

Бастыра ороон јуртыбыс, 

Бӱ кӱнде ончозы јыргап туры. 

Базынчыка јӱрген албаты, 

Бастразы байрамдап туры. 

 

 

 



Кызыл байрам. 

Баштапкы май-бастра кол кӱчи ле јаткандардыҥ улу байрамы. Энези 

кичинек Чечекке кыл платя кийдирип берди. Адазы Чечекти оромдор ло 

апарды. 

Кара агаштый калык оромдор ло јылып ӧдӱп турды. Олор кызыл 

маанызын тудынганча ӧттилер. Бастра тураларда кызыл маанылар илип 

салган турды. 

Чечек айдып туры: Колкӱчтӱлердиҥ байрамында оромдорго јӱрерге 

сӱрекей сӱӱмчилӱ де, јакшы да. 

 

Соок јерге баштапкы майды байрамдаганы. 

Кӱн сайын ӧрӧ кӧдрӱлип узап турар болды. Тӱндер дезе сраҥайла кыска 

болып барды. 

Тӱн деп неме удабас торт јок болып барар. Тудушла тӱш болып барар. 

Кӱӱнниҥ јаркынынаҥ ак карга ла тошко кижи кӧрӱп болгобос болды. 

Баштапкы май једип келди, мында дезе сооктор турганча. 

Соок јерде јаткан балдар, сооко ӱӱренип алды. Олор сӱӱнӱп, 

кӱлӱмзиренип, јаан улустарыла кожо майдыҥ демонстрациязына базып 

отуры. 

Байрамда олор кызыл маанылар, плакаттар белетеп алып, школды 

чӱмдедип, кееркедип алды. Кожоҥ јыргалыла олор јуртсовет болгон туразы 

јаар базып кледири. 

Байрамныҥ демонстрациязы божоды. Радиоло келген табыштарын угып 

аларына, ӱӱренчиктер јилбиркеп, школына јӱгӱрӱп баргылайт. Ондо олор 

база Москвдагы балдарына бичик-письмо бичип салар. 

Тундӱк таладаҥ узак јаткан нӧкӧрлӧргӧ бичикти бичип, бойлорыныҥ 

байрамдаганын айдып берерге јат. Олордыҥ јеринде јылу болып, ӧлӧҥ 

чечектеп јайылып турганында олор байрамдап туры. Бу балдар дезе, кардыҥ 

ла мӧҥкӱ турган тоштордыҥ ортозында сӱӱнчилӱ баштапкы майды 

байрамдап туры. 

 



Деревнедеҥ городко. 

Тоозынду јолды кыйгаштап, 

Тоозы кӧп абралар барат. 

Јаан городто ишмекчилерге, 

Јакшы ажын колхоз ийет. 

Таадазыныҥ абразында, 

Тантый јеени отурат. 

– Тантый кайдар брадыҥ? 

Таарларда ашты апарып јадым. 

– Арып-чылап јӱрген болзоҥ, 

Абрага отургузуп апарарым. 

Эт, сарју, аш курсакты, 

Эжилӱ ӧйдӧ јетирбей-салза, – 

Ишмекчилердиҥ јиири јок болор. 

Иштеп трактор бербес олор. 

Тарткан эт, сарју, аш курсакты, 

Тутагы јоктоҥ јетрип турзабыс, 

Трактор, чекпен, ол тужында 

Тӱгенбестеҥ биске келип турар. 

 

Эҥ ле баштап городто. 

Эркемей тогыс јашту. Ол городко качанда јӱрбеген. 

Адазы Эркемейге городко баралы деди. 

Аттарына минип јортты. 

Јолой эки чапкын суу кечти. 

Эки ажу ачты. Канча канча јурт ӧтти. Эҥир кирип турды. 

– Эркемей кӧр, туку город туры. Јарым частыҥ бажында олор тӱргеде 

јортып, городко кирди. 

Эркемейдиҥ кӧзи айланып суркурай берди. 

Тайгадый эки, ӱч кат туралар турат. Туралардыҥ кӧзнӧктӧри јаан-јаан 

эмтир. Туралардыҥ эжигинде Ойрот-Тура деп бичиктӱ эмтир. 



Ором ла улус ары бери меҥдеп басклап турды. 

Кенетийин Эркемей де, 

оныҥ ады да сӱреен чочыдылар. Аја! Аја! Кӧрзӧҥ! 

Ол кандый да бир сӱреен аҥ маҥтап келип јат. Ол огырып, онтоп 

мызылдап јат. 

– Бу автобус – деп адазы айтты. Бир минут ӧткӧнде Эркемей база ла 

кыйгырды: Аја! Аја! Кӧрзӧҥ, кӧрзӧҥ! Ол ай! – деп, колы ла кӱйӱп турган 

электричество оттыҥ фонарларын кӧргӱсти. 

– Мен городто болдым – деп, Эркемей айлында балдарга куучындады. 

Анда јаан туралар бар. Оромдорында электричество от кӱйӱп турат. Ары 

бери кӧп улус базыжат. Машиналар јӱгӱрижет. 

 

Город деревнеде. 

Деревнениҥ болчок туразына город кирген болбозын деп кӧрӧли. 

Бу шилдӱ лампа. Оныҥ ичинде керосин. Ол городтоҥ келген. Айактар 

кайдаҥ келген? Агаштаҥ, сары балкаштаҥ эткен болгожын, ончозы 

деревнеде эткен. 

Је, столго отурып чай ичип кӧрӧлик. Слер ол тужында стол ӱстӱнде 

турган немениҥ ле јиген ичкен курсактаҥ кажызы городтоҥ келди, кажызы 

деревнеде эдилди, ончозын бойыгар куучындап айдып берер. 

Тышкаары јапаштыҥ алтына кирип кӧрӧли. Бу мында: малта, чалгы, 

салда јадры. База машиналар, аш согор машина, аш чачар машина, оноҥдо 

ӧсқӧ - 

зи туру. Олор ончозы городтоҥ келген. Олорды городтыҥ ишмекчилери 

эткен. 

Јуртсоветти, бичик кычырар тураны кӧрӧли. Андагы немелердиҥ кӧп 

сабаазы городтоҥ келген. 

Ӱӱредӱчи де, доктор до, агроном до городтоҥ келгендер. Олор ончозы 

городто ӱӱренгендер. 



Городтордо книге, журнал, газет чыгарып јат. Олордоҥ бистиҥ 

јерибисте не болып турганын, база ӧскӧ орондордо калык кандый јадып 

јатканын билип алар. 

Јӱрӱм јадышты ла, мал-ашты канайта јарандырып, јакшы эдерин, 

книгенеҥ, газеттеҥ билип аларыҥ. 

 

Город ла деревне бойы бойына болужып јат. Город деревне 

јокко јуртап болбос. Деревне город јокко, јуртап болбос. 

 

Почтоло журнал. 

Эрелдей деп уулчак деревнеде јуртады. Ол школдоҥ јаҥы ла јанып 

келди. Кенетийин эжик ачылды. Почталион кирди. 

– Эрелдей Мундусов деп кижи мында јадры ба? Энези калактап чыгып 

айтты. 

– Кайда да база ла кӧзнӧк ооткон болор! 

– Кандый кӧзнӧк?  Ого мен бу сумалды экелдим, -деп почталион алаҥ 

кайкап айтты. 

– Эрелдейге бе? Ого эмес, ӧскӧ кижее болбой. 

– Јок, бу журналда бичип салган «Эрелдей Мундусов» деп кижее. Ойрот 

оромы 7 чи №. 

– Је, ондый болзо, биске турбай. 

– Је, капшагай алыгар, маа. 

Почталион јӱре берди. Эрелдей журналды алала, јуруктарын кӧрӱп, 

кычыра берди. 

Олор мени Москвада канайып билип јадылар? 

 Бичик бичиген улус бу бичикти ӧнӧтийин мее бичип, типографияда 

кепке базала, маа чыгардыба? 

 Курсактанып отурала Эрелдей адазынаҥ сурады: 

– Аја, мени Москвада билгилеп јат-па?  Је, карын. Ончозы ла сени ле 

сананглап јат, деп адазы каткырып айтты. 



Москвада мениҥ јаткан јеримниҥ адрезин канайып билдилер? 

Билбей турым. Кем сее јакшы эткен. Сениҥ адрезиҥда кем де берген 

болор. Оноҥ башка почта сее экелбес эди. 

Не ле бичикти, газетти, журналды темир јол ло экелип јадылар. 

– Темир јол мени канайып билип јат? 

– Темир јол сени билбей јат. 

– Журналга контородо сениҥ адрезиҥди бичиглеп јат. Оныҥ кийнинде 

оны почтого табыштырып јат Почтода, ол немелерди адрезинеҥ кӧрӱп, јер 

сайын темир јолло аткарып јат. Сее бичиген адрес аайынча, журналды сее 

экелип бердилер. Је адресты чын бичиир керек. 

Эртенги кӱнде Эрелдей Кызыл черӱде турган таайынаҥ писмо-бичик 

алды. Мен сага журнал алдрып бердим деп таайы Эрелдейге бичип турды. 

 

Једер-бе? 

Макар почтоныҥ кайырчагына бичик салды. Адрезин мынайда бичиди: 

«Суу ол јанындагы деревнеге, эскии тура, Јутканак ӧбӧгӧнгӧ». 

 

Балдар. 

Нениҥ учун бујыл школго, 

Балдар ончозы барып јат. 

Јаҥы јӱрӱмдӱ јадарга, 

Јилбиркежип ончозы сананат? 

Јымжай тракторчы болорына, 

Јыргал агроном болорына, 

Јалкуурбастаҥ бичикке ӱӱренет. 

Јаҥы ишчилер болорына кичеенет. 

Ойынчы деп уулчак – пионер, 

Оныҥ сагыжында – инженер. 

Тракторла колхоз кыразын сӱрерге, 

Тракторчы колхозко керек. 

Колхоз кыразын јарандарарга, 



Колхозторго агрономдор керек. 

Јаҥы фабрик-завод тударга, 

Јаан ӱӱредӱлу инженер керек. 

Бастра балдар мыныҥ керегенде, 

Бу јыл ончозы школго барып, 

Бар ӱӱредузин билип аларына, 

Балдар ончозы кичеенет. 

 

Баланыҥ очкозы. 

– «Адам! Мен, сен ошкош, бичик кычырарга турум, сен маа очко садып 

бер» - деп, уулы адазына айтты. 

– Кем јок, садып алып берерим, деп дазы айтты. Адазы уулына кычырар 

книга-бичик садып берди. 

 

Бис – мында, слер – анда. 

Јаан городтыҥ јаказында, 

Јаан завод бӱдӱп туру. 

Ончо ишмекчилер туруп, 

Ончозы ударный иштеп туру. 

И ш м е к ч и л е р: 

Јаан Союзты јакшы ишке, 

Јазап, шиҥдеп белетеп аларга, 

Канча кӧп трактор керек, 

Канча кӧп салдалар керек. 

П а р а в о з: 

Эрлӱ бӧкӧ паравоз, 

Экпин кӱчин салынат. 

Эжилӱ ӧйине једерге, 

Эрлӱ паравоз меҥдеп турат 

Јаскы ишту јалаҥдарга, 

Јазалду тракторлор эккелди. 



Кара тобракты аҥдандрарга, 

Кара-болот салдалар экелди. 

К о л х о з ч ы л а р: 

Трактор салда экелген, 

Темир јолдыҥ вогондорын. 

Тӧрӧл городко куру ийбезиби 

Толтро аш салып, эт сарју ийерис. 

_______________ 

 

Бис колхозчылар, слер ишмекчилер, 

Бис мында, слер – анда. 

Бистиҥ ижибис бир јаҥыс, 

Бистин кӱчис јаҥыс планда. 

